
Ri Dios uj u tzijobꞌem petinaq loq rumal ri u Kꞌojol

1  1 Ri Dios kꞌia mul xeutzijobꞌej ri qa mam ojer, kꞌia xubꞌan che ki 
tzijobꞌexik kumal ri qꞌalajisal taq re ru Loqꞌ Pixabꞌ. 2 Kämik kꞌut 

pa we kꞌisbꞌal taq qꞌij riꞌ ri uj kꞌolik, uj u tzijobꞌem uj rumal ri u Kꞌojol. 
Rumal kꞌu ri Areꞌ ri Dios xubꞌan we uwächulew, ri kaj, ri qꞌij, ri ikꞌ, ri 
chꞌimil, pu qꞌabꞌ kꞌu ri u Kꞌojol xujach wi ronojel waꞌ. 3 Che ri Cristo käqil 
wi ri nimalaj u qꞌij ri Dios. Ri Areꞌ kꞌut qas jeꞌ u bꞌanik jas ri Dios. Are u 
kꞌaninaq ronojel ri kꞌolik rukꞌ ru Tzij ri kꞌo u chuqꞌabꞌ. Aretaq u chꞌajom 
chik ri qanimaꞌ che ronojel ri qa mak rumal ru kikꞌel, xtꞌuyi kꞌu pa ru 
wikiäqꞌabꞌ ri Dios chilaꞌ chikaj.

Ri u Kꞌojol ri Dios nim na u qꞌij chkiwäch ri ángeles
4 Ri u Kꞌojol ri Dios xnimar na u qꞌij chkiwäch ri ángeles rumal chi kꞌo 

ri xrechbꞌej ri nim na u bꞌanik chkiwäch ri e areꞌ. Are laꞌ chi käbꞌix “u 
Kꞌojol ri Dios” che. 5 Man kꞌo tä kꞌu jumul ri xubꞌij ri Dios che jun ángel:

Ri at, at riꞌ, at nu Kꞌojol.
Kämik xinok che ra Tat,

—man xcha tä che. Man kꞌo tä kꞌu jumul ri xubꞌij chrij jun ángel:
Ri in kinok na che ru Tat,
ri areꞌ kꞌut kok na che nu Kꞌojol,

—man xcha tä che jun ángel. 6 Aretaq kꞌut xutaq loq ri nabꞌeal u Kꞌojol 
cho we uwächulew, xubꞌij:

Chqꞌijilax ta ri Areꞌ kumal konojel
ri ángeles rech ri Dios,

—xcha riꞌ. 7 Xubꞌij kꞌu ri Dios chkij ri ángeles:
Ri Dios kubꞌan chke ri ángeles rech

chi jeꞌ ta ne e kiäqiqꞌ.
Kubꞌan chke we patänil taq re

chi e jeꞌ ta ne u xaq qꞌaqꞌ,

RI CARTA RI XTZꞌIBꞌAX 
CHKE RI WINAQ HEBREOS

 

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



484

—xcha riꞌ. 8 Are kꞌu chrij ri u Kꞌojol kubꞌij:
Nimalaj Dios, ri taqanik la

man kꞌo tä u kꞌisik
pa taq ri qꞌij ri junabꞌ ri kepetik.

Ri taqanik la are jun taqanik
ri qas jikom.

 9 Loqꞌ kil wi la ri jikomal,
etzelam kꞌu la u wäch ri etzelal.

Rumal kꞌu riꞌ ri Dios, ri Dios la,
xuya nimalaj kikotemal pa animaꞌ la,

kikotemal kꞌut ri nim na
chuwäch ri kikotemal ri xyiꞌ
chke ri achiꞌl la,

—kächa ri Dios. 10 Xuqujeꞌ kubꞌij ri Dios:
Ri lal, Qajaw, tzaretaq

xchaptaj loq ronojel,
xbꞌan la u bꞌanik we uwächulew,
xjeqbꞌa la kanoq.

Rukꞌ ri qꞌabꞌ la xbꞌan la ri kaj.
 11 Ronojel waꞌ xa käsach na u wäch.

Are kꞌu ri lal, man kꞌo tä kꞌisik la.
Ronojel waꞌ xa käqꞌelobꞌ na

jas ri kubꞌan jun atzꞌiaq.
 12 Xa käbꞌus na la waꞌ jeꞌ jas jun atzꞌiaq,

käjal na la apanoq jas ri käbꞌan
che jun kamixaꞌ.

Are kꞌu ri lal xaq jeꞌ wi la.
Ri kꞌaslemal la man kꞌo tä u kꞌisik,

—kächa riꞌ. 13 Man kꞌo tä kꞌu jumul ri xubꞌij ri Dios che jun chke ri 
ángeles:

Chattꞌuyul pa ri nu wikiäqꞌabꞌ,
kꞌä kinya na chawe chi katchꞌakanik,

kattaqan kꞌu na pa ki wiꞌ ri käkaꞌn
ki kꞌulel chawe,

—man xcha tä che. 14 Konojel ri ángeles e areꞌ espíritus ri e kꞌo 
chupatänixik ri Dios, ri e taqom loq che ki toꞌik ri käkiriq na ru tobꞌanik 
ri Dios.

Qila bꞌaꞌ chi mäqatzaq ru tobꞌanik ri Dios ri kraj kuya chqe

2  1 Rumal kꞌu riꞌ, sibꞌalaj rajwaxik kujok il chunimaxik ru Loqꞌ Pixabꞌ ri 
Dios ri qa tom rech man käqatas tä qibꞌ chrij waꞌ. 2 Ru Loqꞌ Pixabꞌ ri 

Dios ri xtzijox nabꞌe kanoq kumal ri ángeles xqꞌalajinik chi are ri Qas Tzij. 

Konojel kꞌu ri xemakunik, ri man xeniman tä waꞌ, xkꞌäjisax ki wäch jas ri 
taqal chke. 3 E kꞌu ri uj, ¿a kujtoꞌtaj lo riꞌ we ta mat kujok il chutzukuxik ri 
nimalaj u tobꞌanik ri Dios? ¡Man jeꞌ taj! Are kꞌu xtzijox waꞌ rumal ri Qajaw 
Dios nabꞌe. Te kꞌu riꞌ xjikibꞌaꞌ u bꞌixik chi are ri Qas Tzij kumal ri xetowik, 
xkitzijoj chi kꞌu waꞌ chqe uj. 4 Ri Dios xuqujeꞌ xujikibꞌaꞌ chi qas tzij ri tajin 
käkitzijoj. Jeꞌ xubꞌan waꞌ rukꞌ nimaq taq kꞌutbꞌal, etal, xuqujeꞌ kꞌialaj 
taq kajmabꞌal ri xubꞌan chkiwäch. Xuqujeꞌ xubꞌan waꞌ rumal ri Loqꞌalaj 
Espíritu ri xuya jalajoj taq kuinem chqe chqajujunal jas ri xraj ri Areꞌ.

Ri Jesucristo xjunamataj kukꞌ ri rachalal
5 Ri Dios man xuya tä chke ri ángeles chi ketaqan puwiꞌ ri kꞌakꞌ 

uwächulew ri käkꞌoji na, ruwächulew ri tajin käqatzijoj. 6 Xane pa jun u 
xaq wuj re ru Loqꞌ Pixabꞌ ri Dios ri Tzꞌibꞌtalik kꞌo jun ri xuqꞌalajisaj, xubꞌij:

Qajaw Dios, ¿jas u bꞌanik jun winaq
chi ri lal kok la il che ri areꞌ?

¿Jas lo u bꞌanik ri winaq
ri xa käkämik chi kächajin la che?

—kächaꞌ.
 7 Xa kiebꞌ oxibꞌ qꞌij xqasaj la

u qꞌij ri areꞌ chkiwäch ri ángeles.
Pune ta ne je riꞌ, xya chi na la u qꞌij,

nim xil wi la.
Xya kꞌu la taqanik pu qꞌabꞌ puwiꞌ ronojel

ri bꞌanom la.
 8 Xya la taqanik pu qꞌabꞌ

puwiꞌ nimalaj ronojel ri kꞌolik,
—xcha riꞌ.

Je kꞌu riꞌ, aretaq ri Dios xuya chke ri winaq chi ketaqan puwiꞌ ronojel, 
man kꞌo tä ri xutas kanoq ri mat ketaqan puwiꞌ. Pune kꞌu je riꞌ, käqilo chi 
kꞌä e kꞌo na jastaq ri mäjaꞌ ketaqan ri winaq pa ki wiꞌ kämik. 9 Käqil kꞌu 
ri Jesús ri xqasax u qꞌij chkiwäch ri ángeles kiebꞌ oxibꞌ qꞌij rumal ri Dios. 
Je riꞌ rech käkämisax ri Areꞌ rumal qech uj qonojel. Te kꞌu riꞌ xyiꞌ u qꞌij, 
nim xil wi rumal chi xuriq ri kämikal. Je kꞌu waꞌ ri u rayibꞌal ri Dios che 
rumal chi ri Dios sibꞌalaj xutoqꞌobꞌisaj qa wäch.

10 Ronojel ri kꞌolik are xbꞌan rumal ri Dios, xuqujeꞌ chuyaꞌik u qꞌij 
ri Areꞌ kꞌo ronojel ri kꞌolik. Ri Dios kꞌut kraj chi konojel ri ralkꞌual 
känimarisax ki qꞌij junam rukꞌ ri Areꞌ. Rumal waꞌ xuriq kꞌäx ri Cristo ri 
Toꞌl Ke konojel ri winaq, rech qas jeꞌ kel ri Areꞌ jas ri kraj ri Dios. 11 Je riꞌ, 
rumal chi ri Jun ri kubꞌano chi ri ralkꞌual ri Dios käkijach kibꞌ pu qꞌabꞌ ri 
Areꞌ, xuqujeꞌ ri ki jachom kibꞌ, xa jun ri ki Tat kꞌolik. Rumal riꞌ ri u Kꞌojol 
ri Dios man käkꞌix tä riꞌ chubꞌixik “¡Qachalal!” chke. 12 Je waꞌ kubꞌij ri 
Areꞌ pa ru Loqꞌ Pixabꞌ ri Dios ri Tzꞌibꞌtalik:

Kintzijon na chij la
chke taq ri wachalal,

kinbꞌixoj kꞌu himnos chuyaꞌik qꞌij la
chkiwäch konojel ri ki mulim kibꞌ,

—kächaꞌ. 13 Xuqujeꞌ kubꞌij ri Areꞌ:
Ri in kinjikibꞌaꞌ na ri wanimaꞌ

chrij ri Dios,
—kächaꞌ. Kubꞌij xuqujeꞌ:

Waral in kꞌo wi kukꞌ ri alkꞌualaxelabꞌ
ri xuya ri Dios chwe,

—kächa ri Areꞌ.
14 Uj riꞌ ri ralkꞌual ri Dios, qonojel ri uj, uj winaq. Je riꞌ xuqujeꞌ xubꞌan 

ri Jesús. Ri Areꞌ xil u wäch jas jun winaq, junam käkaꞌyik. Ri Areꞌ 
xok che winaq rech kuyaꞌ käkämik. Jeꞌ xbꞌanik rech käkowin ri Areꞌ 
chusachik u wäch ri Itzel ri kꞌo taqanik pu qꞌabꞌ che ri kämisanik. 15 Je 
riꞌ xeutzoqopij konojel ri jeꞌ ta ne e chaptalik xa rumal chi pa ronojel ri 
ki kꞌaslemal ki xem kibꞌ cho ri kämikal. 16 Qas tzij kꞌut chi ri Cristo man 
xpe tä che ki toꞌik ri ángeles, xane che ki toꞌik ri winaq ri kꞌo ri qa mam 
Abraham che ri ki mam ojer. 17 Rumal riꞌ ri Cristo xjunamataj kukꞌ ri 
rachalal pa ronojel. Je riꞌ rech kel u kꞌux chke ri winaq. Kuyaꞌ kꞌut kok 
che ki nimal sacerdotes ri qas jikom ranimaꞌ cho ri Dios rech käsachtaj ki 
mak ri winaq rumal chi xuya ribꞌ che jun sipanik cho ri Dios. 18 Ri Areꞌ 
kꞌut xuriq kꞌäx, xtaqchiꞌx chubꞌanik ri mak. Je riꞌ käkowin che ki toꞌik ri 
winaq ri ketaqchiꞌx chubꞌanik ri mak.

Ri Jesús are nim na u bꞌanik chuwäch ri qa mam Moisés

3  1 Je kꞌu riꞌ, qachalal, ix riꞌ ix rech ri Dios, ix jun chkixol ri e sikꞌim 
rumal ri Dios. Qas chixchoman bꞌaꞌ chrij ri Cristo Jesús ri qas 

apóstol, ri qas ki nimal sacerdotes re ri kojonik ri käqatzijoj. 2 Ri Cristo 
Jesús, Areꞌ qas jikom ranimaꞌ cho ri Dios, ri xkojow che we patäninik riꞌ. 
Jeꞌ kꞌu xubꞌan ri qa mam Moisés xuqujeꞌ, areꞌ qas jikom ranimaꞌ xpatänin 
cho ri Dios chkixol ri alkꞌualaxelabꞌ rech ri Dios. 3 Yaꞌtal kꞌu che ri Jesús 
chi känimarisax na u qꞌij chuwäch ri qa mam Moisés jeꞌ jas jun yakal ja 
yaꞌtalik chi käyiꞌ na u qꞌij chuwäch ri ja ri xuyako. 4 Ronojel ja rajwaxik 
käbꞌan na rumal jun winaq. Are kꞌu ri bꞌanowinaq ronojel ri kꞌolik are 
ri Dios. 5 Qas tzij kꞌut, ri qa mam Moisés qas jikom ranimaꞌ xpatänin che 
ri Dios pa ronojel chkixol ri alkꞌualaxelabꞌ rech ri Dios. Ri patäninik 
ri xubꞌano are u qꞌalajisaxik ri kubꞌan na ri Dios. 6 Are kꞌu ri Cristo qas 
jikom ranimaꞌ jeꞌ jas jun alkꞌualaxel ri qas kꞌo u taqanik pa ki wiꞌ ri 
rachalaxik ri Dios. Uj kꞌu riꞌ ri achalaxik riꞌ rech ri Dios, we käqataqej 
ri kojonik che ri Cristo, man kubꞌan tä kꞌu kiebꞌ qa kꞌux kꞌä käkꞌis na 
ronojel. Je riꞌ we qas kujkikot amaqꞌel rukꞌ ri kuꞌl wi qa kꞌux.

Waral käqil wi chi käkiriq na uxlanem ru winaqil ri Dios
7 Rumal kꞌu riꞌ jeꞌ jas ri kubꞌij ri Loqꞌalaj Espíritu chupam ru Loqꞌ Pixabꞌ 

ri Dios ri Tzꞌibꞌtalik:
Kämik, we kita ri kubꞌij ri Dios,

 8 mibꞌan bꞌaꞌ che ri iwanimaꞌ
chi xa kabꞌajarik
jas ri xkaꞌn ri winaq

ri xkiwalijisaj kibꞌ chrij ri Dios,
xkiyak kꞌu royowal ri Areꞌ
pa ri juyubꞌ ri kätzꞌinowik.

 9 Chilaꞌ, pa ri juyubꞌ ri kätzꞌinowik
ri i nan tat ojer xa xkiyak woyowal,

pune kawinaq junabꞌ
xkil ronojel taq ri xinbꞌano,
xuqujeꞌ taq ri kajmabꞌal,

—kächa ri Dios.
 10 Rumal riꞌ xyaktaj woyowal chkij

ri winaq riꞌ,
xinbꞌij kꞌut: “We winaq riꞌ

xaq kubꞌan kiebꞌ ki kꞌux,
man käkaj tä kꞌut keniman

chke taq ri nu taqanik,”
—xincha pa wanimaꞌ.
 11 Rumal riꞌ xyaktaj woyowal chkij,

xinbꞌan kꞌu juramento, xinbꞌij:
“We winaq riꞌ man käkiriq tä na

ke ri uxlanem wukꞌ in,”
—xincha riꞌ.

12 Chichajij bꞌaꞌ iwibꞌ, qachalal, kꞌo jun chiwe mäkꞌiy etzelal pa ranimaꞌ, 
ri xa kutas kan ribꞌ chrij ri kꞌaslik Dios, ri mat käkojon chi che ri Areꞌ. 
13 Xane chiwalijisaj ri iwanimaꞌ chbꞌil taq iwibꞌ ronojel qꞌij, kämik riꞌ 
ri kꞌä kꞌo na ri qꞌij. Je riꞌ rech kꞌo jun chiwe mäsubꞌtaj rumal ri mak, 
kuwalijisaj ta kꞌu ribꞌ chrij ri Dios. 14 We käqataqej ri qa kojonik chrij ri 
kuꞌl wi qa kꞌux petinaq loq, kꞌä käkꞌis na ronojel, käqariq na qe ronojel u 
wäch tewchibꞌal junam rukꞌ ri Cristo.

15 Je riꞌ kubꞌij ru Loqꞌ Pixabꞌ ri Dios:
Kämik riꞌ we kita ri kubꞌij ri Dios,
mibꞌan bꞌaꞌ chi ri iwanimaꞌ

xa kabꞌajarik
jeꞌ jas ri xkaꞌn ri winaq
ri xkiwalijisaj kibꞌ chrij ri Dios,

—kächa riꞌ. 16 ¿Jachin kꞌu taq riꞌ ri winaq ri xkita ru chꞌabꞌal ri Dios, 
te kꞌu riꞌ xa xkiwalijisaj kibꞌ chrij? E areꞌ konojel ri winaq ri xebꞌel loq 
pa Egipto ri xkꞌam ki bꞌe rumal ri qa mam Moisés. 17 ¿Jachin taq chkij 
xyaktaj wi royowal ri Dios kawinaq junabꞌ? Chkij konojel ri xemakunik. 
Xekäm kꞌu kan ri e areꞌ pa ri juyubꞌ ri kätzꞌinowik. 18 ¿Jachin taq chkij 
xubꞌan wi juramento ri Dios chi man käkiriq tä na ke ri uxlanem rukꞌ? 
Chkij ri winaq ri man xeniman taj. 19 Käqilo chi man xekowin taj xkiriq 
ke ri uxlanem rumal chi man xekojon taj.

4  1 Kämik kꞌut, ri tajin käbꞌix chqe rumal ri Dios chi käqariq qe ri 
uxlanem rukꞌ, qila bꞌaꞌ qibꞌ kꞌo ne jun chiwe mel kanoq ri mat kuriq 

re ri uxlanem riꞌ. 2 Are xuqujeꞌ xtzijox ri Utzalaj Tzij re ri Evangelio chqe 
uj jeꞌ jas ri xtzijox chke ri e areꞌ. Man kꞌo tä kꞌu xupatänij ri Tzij ri xtzijox 
chke, rumal chi aretaq xkito, man xekojon taj. 3 Ri uj kꞌut, ri uj kojoninaq, 
uj riꞌ ri käqariq na qe ri uxlanem rukꞌ ri Dios, jas ri u bꞌim ri Areꞌ:

Xa je riꞌ xyaktaj woyowal chkij,
xinbꞌan juramento, xinbꞌij:

We winaq riꞌ man käkiriq tä na ke
ri uxlanem wukꞌ in,

—xchaꞌ. Jeꞌ xubꞌij ri Dios waꞌ pune ta ne xkꞌis na ru chak ri xubꞌano 
tzaretaq xbꞌantaj we uwächulew. 4 Pa jun u xaq ru Loqꞌ Pixabꞌ ri Dios ri 
Tzꞌibꞌtalik käbꞌix wi chrij ri uwuq qꞌij:

Ri Dios xuxlan che ronojel ru chak
pa ri uwuq qꞌij,

—kächaꞌ. 5 Jumul chik kubꞌij ru Loqꞌ Pixabꞌ ri Dios ri Tzꞌibꞌtalik:
We winaq riꞌ man käkiriq tä na ke

ri uxlanem wukꞌ in,
—kächaꞌ. 6 E kꞌo kꞌu jujun ri mäjaꞌ käkiriq ke we uxlanem riꞌ. Ri nikꞌiaj, 
ri nabꞌe xtzijox ri Utzalaj Tzij re ri Evangelio chke, man xkiriq tä ke ri 
uxlanem rumal chi man xeniman taj. 7 Rumal kꞌu riꞌ ri Dios xuchꞌik jun 
qꞌij chik, kämik kꞌu riꞌ. Ri Dios kujutzijobꞌej rumal ri xubꞌij ri qa mam 
David pa jun u xaq ru Loqꞌ Pixabꞌ ri Dios ri Tzꞌibꞌtalik ri ya xqabꞌij. Are 
waꞌ ri xubꞌij ri Dios okꞌowinaq chi kꞌia junabꞌ:

We kita ri kubꞌij ri Dios kämik,
mibꞌan bꞌaꞌ chi ri iwanimaꞌ

xa kabꞌajarik,
—kächaꞌ. 8 We ta ri qa mam Josué xuya ta ri qas uxlanem chke ri winaq 
aj Israel, mat xchꞌaw ri Dios riꞌ chrij jun qꞌij chik re uxlanem. 9 Kämik kꞌut 
kꞌo na kan jun jeꞌlalaj uxlanem chik chke ru winaqil ri Dios. 10 Jachin 
kꞌu ri kuriq re ri uxlanem ri kuya ri Dios, kuxlan riꞌ che ronojel ru chak, 
jeꞌ jas ri Dios xuxlan ojer che ronojel ru chak ri Areꞌ. 11 Qakojo bꞌaꞌ qa 
chuqꞌabꞌ rech käqariq na qe we uxlanem riꞌ, kꞌo ne jun chqe mubꞌan re jas 
ri xkaꞌn ri nikꞌiaj ri man xekojon taj.

a 5:1 “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. 

12 Ru Loqꞌ Pixabꞌ ri Dios are kꞌaslik, xuqujeꞌ kꞌo u chuqꞌabꞌ. Are jeꞌ ta 
ne jun espada ri sibꞌalaj käsokon na chuwäch apachike espada ri kiebꞌ u 
pu chiꞌ. Käjuchꞌuchꞌik kopan pa ri ranimaꞌ ri winaq, kuriqa ri respíritu, 
kopan pa ri bꞌaq, keꞌ pu kꞌux ri winaq. Käresaj loq chisaq ronojel ri kꞌo 
pa ru chomabꞌal, ri kꞌo pa ranimaꞌ ri winaq. 13 Man kꞌo tä kꞌu jun jasach 
ri kꞌolik ri kuyaꞌ käkꞌuꞌtaj chuwäch ri Dios. Xane ronojel ri kꞌolik are 
käqꞌalajinik, saq kꞌu chuwäch ri Dios ri käqajach wi na qa kuenta.

Waral käqil wi chi ri Jesús are ri ki nimal 
sacerdotes ri sibꞌalaj nim u qꞌij

14 Qataqej bꞌaꞌ ri qa kojonik, rumal chi ri Jesús, ru Kꞌojol ri Dios, are qa 
sacerdote. Are kꞌu ki nimal sacerdotes waꞌ ri sibꞌalaj nim u qꞌij ri xopan 
chuwäch ri Dios chilaꞌ chikaj. 15 Ri nimalaj qa sacerdote käkowinik kel 
u kꞌux chqe uj ri man kꞌo tä qa chuqꞌabꞌ, rumal chi ri Areꞌ xtaqchiꞌx 
che ronojel u wäch mak jas ri käbꞌan chqe uj, man xqaj tä kꞌu pa mak. 
16 Rumal riꞌ mäqaxej bꞌaꞌ qibꞌ, chujqebꞌ chuwäch ri jeꞌlalaj u tꞌuyulibꞌal 
ri Dios ri kutoqꞌobꞌisaj ki wäch konojel. Je riꞌ rech kel u kꞌux chqe, 
kutoqꞌobꞌisaj qa wäch uj, kujutoꞌ pa ri qꞌij ri kꞌo qa rajwaxik.

5  1 Ronojel ki nimal sacerdotes a are chaꞌtal chkixol ri winaq. Kojom 
kꞌu ri areꞌ che ki kꞌexwäch ri winaq chuwäch ri Dios, xuqujeꞌ che 

ki yaꞌik sipanik, che ki kämisaxik awaj cho ri Dios rech käsachtaj ri ki 
mak ri winaq. 2 Ri sacerdote kꞌut are jun winaq ri kuyaꞌ kätaqchiꞌx che 
mak rech ri areꞌ käkowinik kutoqꞌobꞌisaj ki wäch ri winaq ri man kꞌo tä 
ketam, ri ki sachom ri ki bꞌe. 3 Rumal chi xa winaq, rajwaxik keukämisaj 
awaj cho ri Dios rech käsachtaj ru mak ri areꞌ junam jas ri kubꞌano rech 
käsachtaj ki mak ri winaq. 

4 Man kꞌo tä kꞌu jun ri käkowinik kukoj ribꞌ che ki nimal sacerdotes xaq 
pa re wi, xane are ri Dios käsikꞌinik, kuya kꞌu ri reqleꞌn riꞌ ri nim u qꞌij 
jas ri xubꞌan che ri qa mam Aarón. 5 Je kꞌu riꞌ ri Cristo, ri Areꞌ man xa tä 
xukoj ribꞌ che ki nimal sacerdotes, xane are ri Dios xyoꞌw ri reqleꞌn riꞌ ri 
nim u qꞌij, jeꞌ jas ri xubꞌij che:

Ri at riꞌ, at nu Kꞌojol,
kämik xinok che ra Tat,

—xuchixik. 6 Xuqujeꞌ pa jun u xaq ru Loqꞌ Pixabꞌ ri Dios chik, kubꞌij:
Ri at riꞌ, at sacerdote

ri man kꞌo tä awelik,
jeꞌ jas ru bꞌanik ri Melquisedec,

—kächaꞌ. 7 Ri Cristo aretaq xkꞌasi waral cho we uwächulew, ri Areꞌ ko 
xchꞌawik, xubꞌan orar, xel kꞌu u waꞌl u wäch aretaq xutaꞌ toqꞌobꞌ che ri 

Dios ri käkowin chutoꞌik cho ri kämikal. Ri Dios kꞌut xutatabꞌej ri xubꞌij ri 
Cristo rumal chi xujach ribꞌ pu qꞌabꞌ ri Areꞌ. 8 Je kꞌu riꞌ ri Cristo, pune Are 
u Kꞌojol ri Dios, rumal kꞌu ri kꞌäx ri xuriqo xretamaj ri nimanik. 9 Je riꞌ 
qas xujach ribꞌ chubꞌanik ronojel ru rayibꞌal ri Dios. Rumal kꞌu ri Areꞌ xpe 
ri tobꞌanik ri man kꞌo tä u kꞌisik ri kuya ri Dios chke konojel ri keniman 
che. 10 Xoksax kꞌu rumal ri Dios che ki nimal sacerdotes, jas ru bꞌanik ri 
Melquisedec.

Waral käqil wi ri kꞌäx ri kuriq jun winaq we kuya kan ri kojonik
11 Sibꞌalaj kꞌo na ri käqaj käqabꞌij chrij waꞌ ri tajin käqatzijoj. Kꞌäx kꞌu 

u qꞌalajisaxik waꞌ chiwe, rumal chi ri ix man kiwaj taj kichꞌobꞌo. 12 Ri ix 
ya ojer chik ix kojoninaq, rajwaxik kꞌut chi ix chik keitijoj nikꞌiaj chik. 
Man jeꞌ tä kꞌu riꞌ. Xane xa rajwaxik i tijoxik chi na ix che ri nabꞌe taq 
tijonik ri man kꞌäx tä u chꞌobꞌik rech ru Loqꞌ Pixabꞌ ri Dios. Xa man kꞌo 
tä i chuqꞌabꞌ, jeꞌ ta ne chi kꞌä ix akꞌalabꞌ na, rajwaxik kꞌu na ri tuꞌ chiwe 
chukꞌexwäch ri wa. 13 Konojel ri xaq leche käkitijo, e jeꞌ ta ne akꞌalabꞌ ri 
kꞌä ketuꞌn na. Mäjaꞌ kekowin riꞌ käkichꞌobꞌo jas riꞌ ri u bꞌanik ri jikomal 
pa ri ki kꞌaslemal. 14 Are kꞌu ri wa are chke ri ya e riꞌjabꞌ chik, ri kekowin 
chik kechomanik, ri kekowin chik käkichꞌobꞌo jachike ri utz, jachike ri 
man utz taj.

6  1 Je kꞌu riꞌ, qaya bꞌaꞌ kan ri nabꞌe taq tijonik chrij ri Cristo rech 
käqataqej kꞌiyem, kätzꞌaqat kꞌu ri qa chomabꞌal. Mäqatzijoj chik jas 

ri xqatzijoj kan nabꞌe, chi rajwaxik käkikꞌex kanimaꞌ ri winaq, käkikꞌex 
kꞌu ki chomanik rech käkiya kan u bꞌanik ri etzelal ri käkꞌaman bꞌi pa ri 
kämikal. Mäqatzijoj chik xaq xuwi ri kojonik chrij ri Dios. 2 Mäqatzijoj 
chik xaq xuwi ri tijonik chrij ri qasnaꞌ, o chrij ru yaꞌik qꞌabꞌaj pa ki jolom 
ri kojonelabꞌ, chrij ri ki kꞌastajik ri käminaqibꞌ, xuqujeꞌ chrij ri qꞌatow tzij, 
tojbꞌal ri man kꞌo tä u kꞌisik ri kuya ri Dios chke ri winaq. 3 Qataqej bꞌaꞌ 
kꞌiyem pa ri kojonik rukꞌ ru tobꞌanik ri Dios pa qa wiꞌ.

4 Je riꞌ, rumal chi ri winaq ri e kꞌo chi pa ri saqil rech ri Utzalaj Tzij 
re ri Evangelio, man kuyaꞌ tä chik ketzelej chkij we ketzaq chi na pa 
mak, rumal chi ki kꞌamowam chik ri tewchibꞌal ri kuya ri Dios, kꞌo chik 
ri Loqꞌalaj Espíritu. 5 Ri winaq riꞌ xuqujeꞌ ki kꞌamowam ri jeꞌlalaj u Loqꞌ 
Pixabꞌ ri Dios, xuqujeꞌ ru chuqꞌabꞌ ru taqanik ri Dios pa taq ri qꞌij ri junabꞌ 
ri kepe na. 6 We winaq riꞌ, we ketzaqik, man kuyaꞌ tä chik käbꞌix chke chi 
käkikꞌex chik ri kanimaꞌ, käkikꞌex kꞌu ki chomanik, rumal chi ri e areꞌ 
rukꞌ ri tajin käkaꞌn pa ri ki kꞌaslemal xa tajin käkirip chi jumul ri u Kꞌojol 
ri Dios, xa tajin käkesaj u kꞌixbꞌal chkiwäch konojel ri winaq. 7 E junam 
waꞌ rukꞌ ri ulew ri kubꞌiqꞌ ri jäbꞌ ri käqaj amaqꞌel. We ri ulew riꞌ kuya 
utzalaj tikoꞌn ri kewächinik chke ri ketajinik, kꞌo ru tewchibꞌal ri Dios 
puwiꞌ. 8 We kꞌu xa kꞌix kekꞌiy chuwäch xuqujeꞌ qꞌayes, man kꞌo tä u patän 
riꞌ. Käpe na kꞌäx puwiꞌ rumal ri Dios, chukꞌisbꞌal kꞌut käporox na.

b 6:19 “Ancla”: Chawilaꞌ Hechos 27:29, nota. c 7:1 Ri tinimit Salem are ri tinimit Jerusalén 
ojer. 

Waral käqil wi jas riꞌ ri käkuꞌbꞌi wi qa kꞌux chrij
9 Loqꞌalaj taq qachalal, pune kꞌu jeꞌ kujtzijon waꞌ, qas qetam chi ri ix 

kiriq na ri nimalaj u tewchibꞌal ri Dios rumal chi i riqom chik ru tobꞌanik 
ri Areꞌ. 10 Je riꞌ, rumal chi ri Dios qas kubꞌan ri jikomal. Man käsach tä na 
pu jolom ri i bꞌanom, ri rutzil iwanimaꞌ ri i kꞌutum che ri Areꞌ aretaq kiya 
tobꞌanik chke ri qachalal kojonelabꞌ, are kꞌu waꞌ ri tajin kibꞌan na kämik. 
11 Käqaj kꞌut chi chijujunal kitaqej u bꞌanik waꞌ rukꞌ kikotemal ri käpe pa 
iwanimaꞌ kꞌä kikꞌis na u bꞌanik ronojel, rech qas jeꞌ kel wi na ri iweyeꞌm. 
12 Man käqaj taj chi kixsaqꞌorinik, xane chi kibꞌan iwe jas ri xkaꞌn ri 
nikꞌiaj ri rumal chi xekojonik xuqujeꞌ xkichajij paciencia xkechbꞌej ri 
echbꞌal ri xuchiꞌj ri Dios chke.

13 Aretaq ri Dios xuchiꞌj che ri qa mam Abraham chi kutewchij na, 
xukoj ribꞌ ri Areꞌ che u juramento rumal chi man kꞌo tä chi jun ri nim 
na u qꞌij chuwäch ri Areꞌ. 14 Xubꞌij kꞌu che ri qa mam Abraham: “Qas tzij 
sibꞌalaj katintewchij na, kinbꞌan na chi e kꞌia ri awachalaxik ri kil na ki 
wäch pa taq ri qꞌij ri junabꞌ ri kepetik,” —xchaꞌ. 15 Ri qa mam Abraham 
xuchajij paciencia, xreyej na. Je riꞌ xukꞌamo jas ri xchiꞌx che rumal ri 
Dios. 16 Ri winaq, aretaq käkaꞌn juramento, käkikoj ru bꞌiꞌ jun ri nim na 
u bꞌanik chkiwäch ri e areꞌ chubꞌanik ri ki juramento. Aretaq käkijikibꞌa 
ki tzij rukꞌ juramento, man kꞌo tä chi jas chrij kechꞌojin wi. 17 Rumal riꞌ 
ri Dios xujikibꞌa u bꞌixik ri xuchiꞌj rukꞌ juramento. Je riꞌ, rumal chi xraj 
xuqꞌalajisaj chkiwäch ri keechbꞌen na ri xuchiꞌj chi ri Areꞌ man kukꞌex 
tä ru chomanik, xane qas kubꞌan na jas ri xubꞌij. 18 Je kꞌu riꞌ e kꞌo kiebꞌ 
ri man kuyaꞌ taj kekꞌexik, ri xuchiꞌj ri Dios, xuqujeꞌ ri u juramento. 
Kumal kꞌu waꞌ ri Dios man kuyaꞌ taj ri mat kubꞌan ri xubꞌij. Kumal kꞌu 
waꞌ xuqujeꞌ ri Dios qas xukuꞌbꞌisaj qa kꞌux uj ri qa tzukum ru tobꞌanik. 
Qa jikibꞌam kꞌu qa kꞌux chrij ri xuchiꞌj ri Dios chqe, chrij kꞌu ri u yoꞌm 
chqawäch. 19 We kuꞌlbꞌal qa kꞌux riꞌ qas kuchap ri qanimaꞌ, jeꞌ jas ri 
kubꞌan ri jun nimalaj chꞌichꞌ ri käbꞌix ancla b che ri kuchap ri jun barco. Ri 
uj xuqujeꞌ kꞌo jun qa ancla ri ko ximital chrij ri tasbꞌal u pam ri Loqꞌalaj 
Kꞌolibꞌal rech ri nimalaj rachoch Dios ri kꞌo chilaꞌ chikaj. 20 Chilaꞌ xok wi 
ri Jesús che qa kꞌexwäch chupakik jun bꞌe chqawäch. Je riꞌ ri Jesús xok 
che qa nimal sacerdotes ri man kꞌo tä relik jas ru bꞌanik ri Melquisedec.

Waral käqil wi chi ri Jesús are sacerdote jas ru bꞌanik ri Melquisedec

7  1 We Melquisedec riꞌ are waꞌ ri xkꞌoji che nim taqanel pa ri tinimit 
Salem, c xuqujeꞌ are sacerdote rech ri nimalaj qa Dios aj Chikaj. 

Aretaq ri qa mam Abraham xtzelej loq pa ri chꞌoj ri xeuchꞌak wi ri nimaq 

taq taqanelabꞌ, ri Melquisedec xel loq chukꞌulaxik, xutewchij kꞌut. 2 Xuya 
kꞌu ri qa mam Abraham che ri Melquisedec ru lajujil ronojel ri xutoqij 
loq pa ri chꞌoj. Ri bꞌiꞌaj Melquisedec nabꞌe kel kubꞌij “nim taqanel ri 
jikom ranimaꞌ”. Xuqujeꞌ kel kubꞌij “nim taqanel ri kuya utzil chkixol ri 
winaq”, rumal chi are nim taqanel puwiꞌ ri Salem. Ri Salem kel kubꞌij 
“ri kuya utzil chkixol ri winaq”. 3 Man kꞌo tä käbꞌixik chkij ru nan u tat 
ri Melquisedec, o chkij taq ru mam. Man kꞌo tä käbꞌix chrij jampaꞌ xil u 
wäch, xuqujeꞌ jampaꞌ xkämik. Je riꞌ are jun kꞌutbꞌal chrij ru Kꞌojol ri Dios. 
Are jun sacerdote waꞌ ri man kꞌo tä relik.

4 Qꞌalaj bꞌaꞌ chi ri Melquisedec are jun taqanel ri nim u bꞌanik, rumal 
chi ri qa mam Abraham xuya che ru lajujil ronojel ri xutoqij loq chke 
ri nimaq taq taqanelabꞌ pa ri chꞌoj. 5 Kubꞌij ru Pixabꞌ ri Moisés chi ri 
rachalaxik ri Leví ri kebꞌok che taq sacerdotes yoꞌm taqanik pa ki qꞌabꞌ 
rech käkitoqꞌij ru lajujil ronojel chke ri winaq, pune ri winaq e areꞌ 
kachalal, pune ri e areꞌ xuqujeꞌ e rachalaxik ri qa mam Abraham. 6 Ri 
Melquisedec, pune man rachalaxik tä ri Leví, xutoqꞌij kꞌu ru lajujil 
ronojel che ri qa mam Abraham, ru kꞌamom ri xuchiꞌj ri Dios. Xaq je riꞌ 
ri Melquisedec xutewchij ri qa mam Abraham. 7 Man kꞌo tä kꞌu jun ri 
mat kukojo chi ri jun ri kätewchinik are nim na u qꞌij chuwäch ri jun ri 
kätewchixik. 8 Konojel ri kekꞌamow ri lajujil waral chqaxol uj e winaq 
waꞌ ri xa kekämik. Are kꞌu ru Loqꞌ Pixabꞌ ri Dios ri Tzꞌibꞌtalik man kubꞌij 
tä chi ri Melquisedec xkämik. 9 Kuyaꞌ käqabꞌij chi ri Leví xuqujeꞌ ri 
rachalaxik ri areꞌ ri kebꞌok che sacerdotes, ri käkitoqꞌij ru lajujil ronojel 
chke ri winaq kämik, jeꞌ ta ne chi ri e areꞌ xuqujeꞌ xkiya riꞌ ru lajujil 
ronojel che ri Melquisedec aretaq xuya re ri qa mam Abraham. 10 Je 
riꞌ, rumal chi ri qa mam Abraham jeꞌ ta ne e rukꞌam na pa ru cuerpo ri 
rachalaxik ri mäjaꞌ xil ki wäch aretaq ri Melquisedec xel bꞌik chukꞌulaxik 
ri areꞌ.

11 Ri winaq aj Israel xyiꞌ ri Pixabꞌ chke kumal ri sacerdotes aj Leví ri 
e rachalaxik kan ri qa mam Aarón. We ta ri sacerdotes riꞌ rukꞌ ri Pixabꞌ 
qas xekowinik xkaꞌn utz che ri ki kꞌaslemal ri winaq cho ri Dios, mat 
rajwaxik riꞌ chi xwalij jun sacerdote chik jas ru bꞌanik ri Melquisedec, ri 
mat junam rukꞌ ri qa mam Aarón. 12 Are kꞌu we käkꞌextaj ri sacerdote, 
rajwaxik riꞌ xuqujeꞌ käkꞌextaj ri Pixabꞌ. 13 Are kꞌu ri Qajaw Jesús, ri 
kächꞌaw ru Loqꞌ Pixabꞌ ri Dios ri Tzꞌibꞌtalik chrij, ri Areꞌ are aj re jun 
tinimit chik re Israel. Man kꞌo tä kꞌu jumul okinaq jun re ri tinimit riꞌ che 
sacerdote. 14 Qas qꞌalaj kꞌut chi ri Qajaw Jesús are aj Judá, are kꞌu ri qa 
mam Moisés, aretaq xchꞌaw chkij ri sacerdotes, man kꞌo tä jas xubꞌij chkij 
ri winaq aj Judá.

15 Qas qꞌalaj kꞌu waꞌ rumal chi ri kꞌakꞌ sacerdote ri xwalijik are jeꞌ jas 
ru bꞌanik ri Melquisedec. 16 Man xok tä kꞌu waꞌ che sacerdote rumal ri ki 
pixabꞌ winaq ri kubꞌij jachin taq ri rachalaxik, xane rumal ru chuqꞌabꞌ 

HEBREOS 7

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



493

jun kꞌaslemal ajchikaj ri man käsach tä u wäch. 17 Are kꞌu waꞌ ri xchꞌaw ri 
Dios chrij aretaq xubꞌij:

At riꞌ, at sacerdote
ri man kꞌo tä awelik

jeꞌ jas ru bꞌanik ri Melquisedec,
—kächaꞌ. 18 Je kꞌu riꞌ ri ojer taqanik xaq xyiꞌ kanoq rumal chi man kꞌo tä 
u chuqꞌabꞌ, xuqujeꞌ man käkowin tä riꞌ che ki toꞌik ri winaq. 19 Ri Pixabꞌ ri 
xutzꞌibꞌaj ri qa mam Moisés man xkowin taj xubꞌan utz che ru kꞌaslemal ri 
winaq cho ri Dios. Chukꞌexwäch ri Pixabꞌ kꞌo ri qas utz na ri käkuꞌbꞌi qa 
kꞌux chrij. Rumal kꞌu waꞌ kuyaꞌ kujqebꞌ rukꞌ ri Dios.

20 Ri Dios kꞌut xubꞌan ronojel waꞌ rukꞌ juramento. 21 Ri nikꞌiaj sacerdotes 
chik man rukꞌ tä juramento xekojik. Are kꞌu rukꞌ juramento xok ri Jesús 
che sacerdote. Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Ri Qajaw Dios xubꞌan juramento,
man kukꞌex tä kꞌu ru chomanik:

“At riꞌ, at sacerdote
ri man kꞌo tä awelik
jeꞌ jas ru bꞌanik ri Melquisedec,”

—kächaꞌ. 22 Rumal riꞌ ri Jesús are jun kojol tzij ri qas kujikibꞌa ri jun trato, 
ri utz na chuwäch ri nabꞌe. 23 Ri nikꞌiaj sacerdotes chik xekꞌiarik. Rumal 
chi xa xekämik man xekowin taj xkitaqej u bꞌanik ri ki chak. 24 Are kꞌu ri 
Jesús man käkäm taj. Rumal riꞌ man kꞌo tä relik che sacerdote. Man kok 
tä jun chik che u kꞌexel. 25 Rumal kꞌu riꞌ ronojel qꞌij käkowinik keutoꞌ ri 
winaq ri keopan rukꞌ ri Dios rumal ri Areꞌ. Je riꞌ, rumal chi man käkꞌis tä 
ru kꞌaslemal, xane kꞌo ronojel qꞌij chutaꞌik toqꞌobꞌ che ri Dios pa ki wiꞌ.

26 Je kꞌu riꞌ ri Jesús are waꞌ ri ki nimal sacerdotes ri qas rajwaxik chqe. 
Ri Areꞌ tastal chrij ronojel u wäch etzelal, man kꞌo tä kꞌu jubꞌiqꞌ ru mak. 
Man u bꞌanom tä etzelal, man xubꞌan tä re ri käkaꞌn ri ajmakibꞌ. Xkꞌam 
bꞌi sibꞌalaj chikaj, nim kꞌu na u qꞌij chuwäch ronojel ri u bꞌanom ri Dios. 
27 Ri Areꞌ man jeꞌ taj jas ri nikꞌiaj taq ki nimal sacerdotes chik ri ronojel 
qꞌij kekikämisaj awaj che ki sipaxik cho ri Dios. Käkaꞌn waꞌ rech käsach 
ri ki mak ri e areꞌ nabꞌe, te kꞌu riꞌ rech käsach ri ki mak ri winaq. Ri 
Jesús kꞌut xa jumul riꞌ xuya jun sipanik cho ri Dios aretaq xujach ribꞌ pa 
ri kämikal. 28 Ri Pixabꞌ ri xutzꞌibꞌaj ri qa mam Moisés kukoj taq achijabꞌ 
ri xa e ajmakibꞌ che ki nimal sacerdotes. Are kꞌu ri juramento ri xubꞌan 
ri Dios aretaq kꞌo chi ri Pixabꞌ, are xukoj ru Kꞌojol ri Dios che ki nimal 
sacerdotes. Are ki nimal sacerdotes waꞌ ri jikom ranimaꞌ, ri man kꞌo tä u 
mak, ri kꞌo ronojel qꞌij.

Waral käqil wi chi ri Jesús are kojol tzij ri xubꞌan jun kꞌakꞌ trato

8  1 Are kꞌu ri nim na u bꞌanik che ri tajin käqabꞌij, are waꞌ: Ri 
Jesucristo, ri ki nimal sacerdotes ri kꞌo pa qa wiꞌ uj, tꞌuyul ri Areꞌ 

d 8:5a Chawilaꞌ ri tzij “Rachoch Dios” pa ri Diccionario, kꞌisbꞌal re we Nuevo Testamento. 
e 8:5b Ri nimalaj juyubꞌ riꞌ are ri käbꞌix “juyubꞌ Sinaí” che. 

pa ru wikiäqꞌabꞌ ri Dios chilaꞌ chikaj. 2 Are sacerdote waꞌ ri käpatänin pa 
ri qas Loqꞌalaj Ja ri xbꞌan rumal ri Qajaw Dios, man kumal tä ri winaq. 
3 Ronojel ki nimal sacerdotes are kojom chuyaꞌik sipanik xuqujeꞌ che ki 
kämisaxik awaj ri kesipax cho ri Dios, rumal kꞌu riꞌ ri Jesucristo rajwaxik 
chi ri Areꞌ xuqujeꞌ kꞌo jas kuya che sipanik cho ri Dios. 4 We ta ri Cristo 
xaq are kꞌo waral cho we uwächulew, mat okinaq riꞌ che sacerdote rumal 
chi kꞌä e kꞌo na sacerdotes ri käkiya sipanik cho ri Dios jas ri kätaqan 
wi ri Pixabꞌ ri xutzꞌibꞌaj ri qa mam Moisés. 5 We sacerdotes riꞌ, aretaq 
kepatäninik kekikoj jastaq ri e kꞌutbꞌal chkij ri jastaq ri qas e kꞌo chilaꞌ 
chikaj. Qetam chi xa e kꞌutbꞌal, rumal chi ri Dios xubꞌij che ri qa mam 
Moisés aretaq xuchomaj u yakik ri rachoch Dios: d “Qas chawilaꞌ, jeꞌ 
kabꞌan na che ronojel jas ri xinkꞌut chawäch pa ri nimalaj juyubꞌ,” e —xcha 
che. 6 Are kꞌu ri qa sacerdote uj ri kojom che ki nimal sacerdotes, are utz 
na ri patäninik ri kubꞌano rumal chi are kojol tzij ri xubꞌan ri jun kꞌakꞌ 
trato ri utz na chuwäch ri nabꞌe, rumal chi kuchiꞌj wi ri Dios nimaq taq 
tewchibꞌal ri qas e utz na. 

7 We ta qas utz xel ri nabꞌe trato, mat rajwaxik riꞌ xbꞌan chi jun trato 
chik. 8 Ri Dios kꞌut xrilo chi man utz tä ri ki kꞌaslemal ri winaq aj Israel, 
jeꞌ jas ri xubꞌij pa ru Loqꞌ Pixabꞌ ri Tzꞌibꞌtalik:

Ri Qajaw Dios kubꞌij: Käpe na ri qꞌij
aretaq kinbꞌan na jun kꞌakꞌ trato

kukꞌ ri winaq aj Israel,
kukꞌ ri winaq aj Judá,

—kächa ri Qajaw Dios.
 9 Man junam tä kꞌu riꞌ rukꞌ ri trato

ri xinbꞌan kukꞌ ri ki mam ojer
pa ri qꞌij ri xinkꞌam ki bꞌe

rech keinwesaj loq
pa ri nim tinimit Egipto.

Man xkaꞌn tä kꞌut
jas ri kubꞌij ri trato ri xinbꞌan kukꞌ,

rumal kꞌu riꞌ xeinya kanoq,
kubꞌij ri Qajaw Dios,

—kächa riꞌ.
 10 Ri trato ri kinbꞌan na

kukꞌ ri winaq aj Israel
pa taq ri qꞌij ri kepetik
are waꞌ, kubꞌij ri Qajaw Dios:

Kinya na ri nu Pixabꞌ

f 9:4 “Maná”: Are ri wa ajchikaj tzuqubꞌal ke ri winaq aj Israel aretaq xebꞌin pa taq ri juyubꞌ 
ri ketzꞌinowik. 

pa taq ri ki chomabꞌal,
kintzꞌibꞌaj kꞌu na waꞌ

pa taq ri kanimaꞌ.
Kinok chi na che ki Dios,
are kꞌu ri e areꞌ kebꞌok na

che ri nu winaq in.
 11 Man kꞌo tä na jun winaq rajwaxik

kuya tijonik che jun winaq chik.
Man kuya tä tijonik che ri rachiꞌl,

man kuya tä kꞌu tijonik che ri rachalal
rech qas käretamaj u wäch ri Dios

rumal chi konojel winaq
käketamaj na nu wäch,

chi akꞌalabꞌ, chi riꞌjabꞌ.
 12 Kinkuy na ri etzelal ri kaꞌnom,

man kꞌo tä kꞌu jubꞌiqꞌ ri ki mak
ri känaꞌtaj chi na chwe,

—kächa ri Qajaw Dios. 13 Aretaq kubꞌij ri Dios chi kꞌo chi jun kꞌakꞌ trato, 
kel kubꞌij chi ri nabꞌe trato ya xokꞌowik, man kꞌo tä chi u patän. Ri ojer 
trato ri ya xokꞌowik, käsach na u wäch chanim.

Waral käqil wi ru jalbꞌem ribꞌ ri Loqꞌalaj Ja ri kꞌo chikaj 
rukꞌ ri rachoch Dios ri kꞌo cho we uwächulew

9  1 Ri nabꞌe trato kꞌo ri u taqanik ri kubꞌij jas ri rajwaxik chubꞌanik 
taq ri qꞌijilanik. Are kꞌu jun qꞌijilanik ri xa chupam jun rachoch 

Dios waral cho we uwächulew käbꞌan wi. 2 Ri rachoch Dios riꞌ are je waꞌ 
u bꞌanik: Pa ri nabꞌe u tas ri käbꞌix Loqꞌalaj Kꞌolibꞌal che, chilaꞌ kꞌo wi ri 
takꞌalibꞌal kantela re qꞌän puaq xuqujeꞌ ri mesa ri kꞌo wi ri wa ri yoꞌm cho 
ri Dios. 3 Ri ukabꞌ u tas ri rachoch Dios are ri kꞌo chrij ri tasbꞌal u pam, 
are kꞌu waꞌ ri käbꞌix che: Kꞌolibꞌal ri Sibꞌalaj Loqꞌ na, —kuchixik. 4 Chilaꞌ 
kꞌo wi ri taꞌbꞌal toqꞌobꞌ re qꞌän puaq ri käporox wi ri incienso, xuqujeꞌ 
ri kaxa ri chꞌuqum rij che qꞌän puaq, ri kꞌolotal wi ri trato. Chupam ri 
kaxa riꞌ kꞌo jun xaro re qꞌän puaq ri kꞌo maná f chupam, kꞌo kꞌu ru chꞌimiy 
ri qa mam Aarón ri xtuxik, xuqujeꞌ e kꞌo ri tzꞌalam taq abꞌaj chupam ri 
xetzꞌibꞌax wi ri taqanik re ri trato. 5 Puwiꞌ ri kaxa e kꞌo kiebꞌ ángeles ri 
käbꞌix querubines chke ri käkikꞌexwächij ru kꞌolem ri Dios. E are kꞌu waꞌ 
ki likꞌom ri ki xikꞌ puwiꞌ ri tzꞌapibꞌal u wiꞌ ri kaxa ri käbꞌan wi ri sachbꞌal 
mak. Man kujkowin tä kꞌut käqatzijoj chi na más chrij ronojel waꞌ che we 
chanim riꞌ. 

g 9:16 Are jun u wäch “pacto” o “trato” waꞌ. 

6 Je riꞌ e bꞌanom ri jastaq pa ri rachoch Dios. Ri sacerdotes kꞌut ronojel 
qꞌij kebꞌok pa ri nabꞌe u tas ri rachoch Dios chubꞌanik ronojel ri kajwataj 
che ri qꞌijilanik. 7 Are kꞌu pa ri ukabꞌ u tas ri rachoch Dios xuwi kok ri 
ki nimal sacerdotes xa jumul che ri jun junabꞌ. Aretaq kokik rajwaxik 
kukꞌam bꞌi kikꞌ kech awaj rech kuya cho ri Dios che sipanik che sachbꞌal 
u mak ri areꞌ xuqujeꞌ che sachbꞌal ki mak ri winaq aj Israel. 8 Rukꞌ waꞌ 
we riꞌ ri Loqꞌalaj Espíritu kuqꞌalajisaj chqawäch chi aretaq tajin käkoj ri 
nabꞌe u tas ri rachoch Dios che ri qꞌijilanik, mäjaꞌ kꞌo ri okbꞌal chke ri 
winaq rech keopan pa ri Kꞌolibꞌal ri Sibꞌalaj Loqꞌ na. 9 Ronojel kꞌu waꞌ xa 
are jun kꞌutbꞌal chqawäch uj kämik. Ri sipanik kꞌut, xuqujeꞌ taq ri awaj ri 
kekämisax che ki yaꞌik cho ri Dios, man kekowin taj käkaꞌno chi ri winaq 
ri keqꞌijilanik chilaꞌ utz käkinaꞌ pa kanimaꞌ cho ri Dios. 10 Je riꞌ, rumal chi 
ronojel waꞌ xa e are jastaq ri ketijowik, jeꞌ jas ri wa, xuqujeꞌ jujun jastaq 
ri e naqꞌatal wi ri winaq ri käkaꞌno che resaxik ri äwas chkij, are kꞌu xaq 
e taqanik waꞌ ri xuwi kꞌo käkipatänij kꞌä käkꞌex na ronojel rumal ri Dios.

11 Kämik kꞌut ya xul ri Cristo. Are ki nimal sacerdotes waꞌ ri kuya chqe 
chi keqariq nimaq taq tewchibꞌal kämik riꞌ. Käpatänin kꞌu chupam ri 
qas Loqꞌalaj Ja ri utz na, ri qas jeꞌlik, ri man xa tä bꞌanom kumal winaq, 
ri man rech tä kꞌut we uwächulew riꞌ. 12 Xa jumul xok ri Cristo pa ri 
Kꞌolibꞌal ri Sibꞌalaj Loqꞌ na chutojik ri qa mak. Man are tä chuyaꞌik ki 
kikꞌel taq kꞌisikꞌ, ki kikꞌel alaj taq wakäx cho ri Dios, xane tzare ru kikꞌel 
ri Areꞌ. Rukꞌ waꞌ xubꞌano chi xqariq ru tobꞌanik ri Dios ri man kꞌo tä u 
kꞌisik. 13 Qas tzij kꞌut chi ri ki kikꞌel taq ri amaꞌibꞌ wakäx, ri ki kikꞌel taq 
ri kꞌisikꞌ, ru chajil ri alaj atiꞌt wakäx ri käporox puwiꞌ ri taꞌbꞌal toqꞌobꞌ, 
ri kächikox pa ki wiꞌ ri winaq ri kꞌo ri äwas chkij, qas käkowin waꞌ che 
resaxik ri äwas chrij ri ki cuerpo. 14 We je riꞌ, ¿a mat kꞌu sibꞌalaj kꞌo na u 
chuqꞌabꞌ ru kikꞌel ri Cristo? ¡Jeꞌ, je riꞌ! Ri Cristo, rumal ri Loqꞌalaj Espíritu 
ri man käkäm taj, xujach ribꞌ ri Areꞌ cho ri Dios che jun sipanik chꞌajchꞌoj. 
Ru kikꞌel käresaj ri etzelal pa qanimaꞌ. Te kꞌu riꞌ man käqaꞌn tä chik ri uj 
naqꞌatal wi nabꞌe ri man kꞌo tä u patän. Je riꞌ utz käqanaꞌ pa qanimaꞌ cho 
ri Dios, rech kujkowinik käqapatänij ri kꞌaslik Dios.

15 Rumal riꞌ ri Jesucristo are kojol tzij re ri kꞌakꞌ trato. Ri Cristo 
xkämisaxik rech kesachtaj ri mak ri xkaꞌn ri winaq pa ru qꞌijol ri nabꞌe 
trato, xuqujeꞌ rech ri e sikꞌim rumal ri Dios käkiriq na ri echbꞌal ri man 
kꞌo tä u kꞌisik ri xuchiꞌj loq ri Dios chke. 16 Je riꞌ, rumal chi we käbꞌan jun 
wuj ri käkꞌutuw ru rayibꞌal jun winaq, rajwaxik riꞌ käqꞌalajisaxik chi qas 
käminaq chik ri winaq ri xbꞌanow kanoq ri wuj riꞌ rech qas kꞌo u patän. g 
17 Ri wuj riꞌ xuwi kꞌo u patän aretaq käminaq chik ri xbꞌanowik. We kꞌä 
kꞌasal na ri jun ri xbꞌanow ri wuj, man kꞌo tä u patän riꞌ. 18 Rumal riꞌ 
aretaq xbꞌan ri nabꞌe trato, xekämisax na jujun awaj, xtix kꞌu ri ki kikꞌel. 

19 Ri qa mam Moisés xubꞌij konojel taq ri taqanik re ri Pixabꞌ chke konojel 
ri winaq aj Israel. Te kꞌu riꞌ xukꞌam jun chꞌäqap rismal chij ri bꞌanom kiäq 
che, xuqujeꞌ jun u qꞌabꞌ cheꞌ, hisopo u bꞌiꞌ, xurubꞌ pa ri ki kikꞌel ri alaj taq 
wakäx xuqujeꞌ ri ki kikꞌel ri kꞌisikꞌ, yujaꞌm kꞌu joron rukꞌ, xuchikoj puwiꞌ 
ri wuj re ri Pixabꞌ xuqujeꞌ pa ki wiꞌ ri winaq. 20 Te kꞌu riꞌ xubꞌij chke: 
“Are waꞌ ri kikꞌ ri kujikibꞌa ri trato ri xubꞌan ri Dios iwukꞌ,” —xcha chke. 
21 Xuqujeꞌ ri qa mam Moisés xuchikoj kikꞌ chrij ri rachoch Dios, xuqujeꞌ 
chkij konojel ri jastaq ri xekoj pa ri qꞌijilanik. 22 Jeꞌ jas ri kubꞌij ri Pixabꞌ: 
Are rajwaxik chi rukꞌ kikꞌ kesax ri äwas chrij ronojel. Man käsachtaj tä riꞌ 
ri mak ri bꞌanom kumal ri winaq, we man kätix tä ri kikꞌ.

Waral käqil wi chi ru kämikal ri Cristo käresaj ri qa mak
23 Rajwaxik kꞌut chi xtix ri ki kikꞌel taq ri awaj ri xesipax cho ri Dios che 

resaxik ri äwas chkij ri jastaq riꞌ ri xa e kꞌutbꞌal chkij ri jastaq ri e kꞌo chilaꞌ 
chikaj. Are kꞌu ri jastaq ri e kꞌo chilaꞌ chikaj, rajwaxik chi kꞌo ri utz na 
chuwäch ri ki kikꞌel ri awaj ri käsipax cho ri Dios chubꞌanik qas chꞌajchꞌoj 
chke. 24 Ri Cristo man xok tä chupam ri rachoch Dios ri xa bꞌanom kumal 
winaq, ri xa jun kꞌutbꞌal riꞌ chrij ri qas rachoch Dios chikaj, xane qas chilaꞌ 
pa ri kaj xok wi ri Areꞌ. Chilaꞌ kꞌut kꞌo wi kämik cho ri Dios chutaꞌik toqꞌobꞌ 
pa qa wiꞌ. 25 Ri ki nimal sacerdotes aj Israel rajwaxik chi kok ronojel junabꞌ 
pa ri Kꞌolibꞌal ri Sibꞌalaj Loqꞌ na chujachik kikꞌ ri man rech tä ri areꞌ cho ri 
Dios. Are kꞌu ri Cristo man kujach tä ribꞌ kꞌia mul che sipanik cho ri Dios. 
26 We ta je riꞌ, are kꞌia mul ta na chi ri Cristo käminaq petinaq loq tzaretaq 
xbꞌantaj ruwächulew. Man jeꞌ taj xubꞌano, xane kämik, ri tajin kepe ri 
kꞌisbꞌal taq qꞌij pa qa wiꞌ, ri Cristo xpetik. Ri Areꞌ xa jumul riꞌ xujach ribꞌ 
che sipanik cho ri Dios che resaxik ri qa mak. 27 Rajwaxik chi konojel 
winaq xa jumul kekäm na cho we uwächulew, te kꞌu riꞌ käqꞌat na tzij pa 
ki wiꞌ rumal ri Dios. 28 Je kꞌu riꞌ xuqujeꞌ ri Cristo xa jumul xkämisaxik che 
resaxik ri ki mak ri winaq. Käpe chi kꞌu na jumul chik che ki toꞌik konojel 
ri tajin keyeꞌn che. Man käpe tä chi kꞌu che resaxik ri ki mak ri winaq.

10  1 Ri Pixabꞌ kꞌut ri xutzꞌibꞌaj ri qa mam Moisés man are tä jun qas 
kꞌutbꞌal ke ri utzalaj taq tewchibꞌal ri kepe na. Man are tä kꞌu waꞌ 

ri qas kilitaj na. Ri Pixabꞌ man käkowin taj kubꞌan utz che ri ki kꞌaslemal 
ri winaq ri kebꞌok cho ri Dios rumal ri ki kämisaxik awaj che ki sipaxik 
cho ri Dios ronojel junabꞌ. 2 We ta ri Pixabꞌ käkowinik kubꞌan utz che ri ki 
kꞌaslemal ri winaq cho ri Dios, mat rajwaxik kutaqej ki kämisaxik awaj 
che ki sipaxik cho ri Dios. We ta je riꞌ, aretaq sachtajinaq chi ri ki mak 
ri winaq ri kejachow ri awaj cho ri Dios, käkinaꞌ ta na riꞌ pa kanimaꞌ chi 
man kꞌo tä chi ki mak. 3 ¡Man jeꞌ tä kꞌu riꞌ! Xane ri awaj ri kekämisax cho 
ri Dios xa e naꞌtabꞌal re ri ki mak ri winaq ronojel junabꞌ. 4 Je riꞌ, rumal 
chi ri ki kikꞌel taq ri amaꞌ wakäx, ri ki kikꞌel taq ri kꞌisikꞌ man käkowin tä 
wi käresaj ri mak.

h 10:15 Are ri Loqꞌalaj Espíritu ri xuya ru Tzij ri Dios che taq ri qꞌalajisal re ru Loqꞌ Pixabꞌ ri 
Dios ojer. 

5 Rumal riꞌ ri Cristo, aretaq xpe cho we uwächulew, xubꞌij che ri Dios:
Man kaj tä la awaj

ri kekämisax chuwäch la,
man kaj tä kꞌu la sipanik kech awaj,

xane xa xbꞌan la u bꞌanik
jun nu cuerpo (rech kinkämisax
chuwäch la).

 6 Ri sipanik kech awaj ri keporoxik,
ri awaj ri kekämisax chuwäch la
che resaxik ri mak,
man utz taj kil wi la,

—xcha riꞌ.
 7 Te riꞌ xinbꞌij: “In kꞌolik riꞌ, nu Dios.

In petinaq chubꞌanik ri rayibꞌal la,
jeꞌ jas ri tzꞌibꞌtal chwij
chupam ri wuj re ri Pixabꞌ,”

—xcha riꞌ. 8 Nabꞌe kubꞌij chi ri Dios man käqaj tä kꞌu chuwäch ri sipanik 
kech taq awaj, man kraj tä kꞌu ri awaj ri keporox chuwäch, ri kejach che 
resaxik ri mak, pune kꞌu taqaninaq ri Pixabꞌ chi je waꞌ käbꞌanik. 9 Te kꞌu 
riꞌ kubꞌij: “In kꞌolik riꞌ, nu Dios, in petinaq chubꞌanik ri rayibꞌal la,” —
kächaꞌ. Kel kubꞌij waꞌ chi ri Dios xresaj ri sipanik kech awaj, xukoj kꞌu ru 
kämikal ri Cristo che sipanik chukꞌexwäch waꞌ. 10 Ri Dios xujutas chrij 
ronojel u wäch etzelal rumal chi ri Cristo xubꞌan ru rayibꞌal ri Areꞌ aretaq 
xa jumul xujach ribꞌ che sipanik cho ri Areꞌ.

11 Ronojel sacerdote aj Israel kok che patäninik ronojel qꞌij. Kꞌia mul 
kꞌut xaq tajin wi keukämisaj awaj che ki sipaxik cho ri Dios, pune we riꞌ 
man kekowin taj kekesaj ri mak. 12 Are kꞌu ri Jesucristo xa jumul xujach 
jun sipanik cho ri Dios ri xaq xuwi waꞌ rajwaxik che resaxik ri mak pa 
taq ri qꞌij ri junabꞌ ri kepetik. Te kꞌu riꞌ xtꞌuyi pa ru wikiäqꞌabꞌ ri Dios. 
13 Xaq reyeꞌm chik chilaꞌ chi käyiꞌ che chi kächꞌakanik, kätaqan kꞌu pa ki 
wiꞌ konojel ri käkaꞌn ki kꞌulel che. 14 Je riꞌ, rumal chi rukꞌ ri jun sipanik ri 
xyiꞌ cho ri Dios xubꞌano chi man kꞌo tä chi jas rajwaxik chke ri winaq ri 
tajin kesax chrij ronojel u wäch etzelal. 15 Ri Loqꞌalaj Espíritu kujikibꞌa u 
bꞌixik waꞌ chqe. h Nabꞌe kꞌut kubꞌij:
 16 Ri trato ri kinbꞌan na kukꞌ

pa taq ri qꞌij ri kepe na
are waꞌ, kubꞌij ri Qajaw Dios:

Kinya na ri nu pixabꞌ
pa taq ri kanimaꞌ,

kintzꞌibꞌaj na waꞌ
pa taq ri ki chomabꞌal,

—kächaꞌ. 17 Te riꞌ kubꞌij:
Man kꞌo tä jubꞌiqꞌ ri ki mak

ri känaꞌtaj chi na chwe.
Je riꞌ xuqujeꞌ ri etzelal ri kaꞌnom,

—kächaꞌ. 18 Je kꞌu riꞌ, aretaq e sachtajinaq chi konojel taq ri qa mak, man 
rajwaxik tä chi riꞌ keyiꞌ nikꞌiaj sipanik chik cho ri Dios che resaxik ri 
mak.

Rajwaxik chi kujok cho ri Dios
19 Rumal riꞌ, qachalal, mäqaxej bꞌaꞌ qibꞌ. Kämik kꞌut kuyaꞌ kujok pa 

ri Kꞌolibꞌal ri Sibꞌalaj Loqꞌ na rumal ru kikꞌel ri Jesucristo. 20 Käqakꞌam 
bꞌi ri kꞌakꞌ bꞌe, ri bꞌe ri kujukꞌam bꞌi pa ri kꞌaslemal. Are waꞌ ri xujaq 
chqawäch aretaq xjisjobꞌ ri tasbꞌal u pam ri rachoch Dios. Are kel kubꞌij 
waꞌ chi rumal ru cuerpo ri Jesús kuyaꞌ kujokik. 21 Ri Jesús are nimalaj 
qa sacerdote ri kätaqan puwiꞌ ri rachoch Dios. 22 Rumal riꞌ rajwaxik 
kujok cho ri Dios rukꞌ jikomalaj qanimaꞌ ri man kꞌo tä wi etzelal. Qas 
kꞌu kujkojon che, man kubꞌan tä kiebꞌ qa kꞌux. Ri Areꞌ kꞌut u bꞌanom 
chꞌajchꞌoj che ri qanimaꞌ rech man käqanaꞌ taj chi kꞌo qa mak, chꞌajom 
chi kꞌut ri qa cuerpo rukꞌ saq joron. 23 Qataqej bꞌaꞌ ri qa kojonik chrij ri 
kuꞌl wi qa kꞌux, mäqakꞌexo, rumal chi ri Dios qas kubꞌan na ri xuchiꞌj 
chqe. 24 Xuqujeꞌ rajwaxik käqatzukuj u toꞌik qibꞌ ri jun rukꞌ ri jun chik 
rech loqꞌ käqil qibꞌ, käqaꞌn kꞌu ri utzil chke konojel. 25 Mäqaya bꞌaꞌ kan ru 
mulixik qibꞌ, jas ri käkaꞌn jujun ri xa kꞌamaninaq chke, xane qawalijisaj ri 
qanimaꞌ chbꞌil taq qibꞌ, más na kämik rumal chi qetam chi naqaj chik kꞌo 
wi ri qꞌij ri käpe ri Qajaw Jesús.

26 We käqatzukuj u bꞌanik ri mak aretaq ya qetam chi ri qas tzij, man 
kꞌo tä chi jun sipanik chik ri kuyaꞌ käyiꞌ cho ri Dios che resaxik ri qa 
mak. 27 Xane xuwi käqayej ri xibꞌibꞌalalaj qꞌij aretaq käqꞌat tzij pa ki wiꞌ 
ri winaq, xuqujeꞌ ri nimalaj qꞌaqꞌ ri keuporoj na ri käkaꞌn ki kꞌulel che 
ri Dios. 28 Ri winaq ri man kunimaj tä ri Pixabꞌ ri xutzꞌibꞌaj ri qa mam 
Moisés, ri e kꞌo kꞌu kiebꞌ o we ne oxibꞌ ri keqꞌalajisanik chi qas kꞌo u mak, 
käqꞌat na tzij puwiꞌ ri winaq riꞌ chi käkämisaxik. Man kätoqꞌobꞌisax tä kꞌu 
na u wäch. 29 We je riꞌ, ¿a mat kichomaj ix chi sibꞌalaj taqalik käkꞌäjisax 
na ki wäch waꞌ jachin taq ri xa käketzelaj u wäch ru Kꞌojol ri Dios, tzel 
kꞌu käkil wi ru kikꞌel, xuqujeꞌ käkiyoqꞌ ri Loqꞌalaj Espíritu rech ri Dios 
ri kutoqꞌobꞌisaj ki wäch? ¡Jeꞌ, je riꞌ! Ri kikꞌ riꞌ are waꞌ ri kujikibꞌa ri kꞌakꞌ 
trato, rukꞌ kꞌu waꞌ ketastaj ri winaq chrij ronojel u wäch etzelal. 30 Qetam 
kꞌut chi ri Qajaw Dios u bꞌim: “In kinyoꞌw na ri kꞌäjisabꞌal wächaj, in 
kintojow na ri rajil u kꞌexel ri kꞌäx ri xbꞌanik,” —xchaꞌ. Xuqujeꞌ kubꞌij pa 
ru Loqꞌ Pixabꞌ: “Ri Qajaw Dios kuqꞌat na tzij pa ki wiꞌ ri winaq ri e rech 

ri Areꞌ,” —kächaꞌ. 31 ¡Sibꞌalaj kꞌäx kꞌut we jun winaq kuyak royowal ri 
kꞌaslik Dios, käqaj kꞌu pu qꞌabꞌ ri Areꞌ!

32 Chenaꞌtaj bꞌaꞌ chiwe ri ojer taq qꞌij aretaq kꞌä mäjaꞌ naj xixkojon che 
ru Tzij ri Dios, ri jeꞌ ta ne jun saqil waꞌ pa ri i kꞌaslemal. Rukꞌ kꞌu nimalaj 
paciencia xichꞌij ri nimalaj kꞌäx ri xpe pi wiꞌ. 33 Jujun kꞌu chiwe xixyoqꞌik, 
xbꞌan kꞌu kꞌäx chiwe chkiwäch konojel ri winaq. Jujun chik chiwe xeitoꞌ 
ri tajin käkiriq kꞌäx. Rumal kꞌu riꞌ xiriq iwe ri kꞌäx ri xkiriq ri e areꞌ. 34 Ri 
ix xitoqꞌobꞌisaj ki wäch ri xekꞌoji pa taq cheꞌ. Pune kꞌu xmaj ri jastaq iwe, 
rukꞌ kikotemal xikuyu rumal chi iwetam chi kꞌo jun iwechbꞌal ri utz na 
chilaꞌ chikaj ri man kꞌo tä u kꞌisik. 35 Mixbꞌison bꞌaꞌ, xane chikuꞌbꞌa i kꞌux 
chrij ri Dios rumal chi we je riꞌ kibꞌano, nim na ri tojbꞌal ri käyaꞌtaj na 
chiwe. 36 Ri ix rajwaxik kichajij paciencia chubꞌanik ru rayibꞌal ri Dios, 
xuqujeꞌ churiqik ri xuchiꞌj ri Areꞌ chi kuya na chiwe. 37 Ru Loqꞌ Pixabꞌ ri 
Dios ri Tzꞌibꞌtalik kubꞌij:

Xa jubꞌiqꞌ kraj chi
käpe na ri Jun ri rajwaxik käpetik,

man käbꞌeytaj tä kꞌu na,
—kächaꞌ.
 38 Ri winaq ri jikom ranimaꞌ

cho ri Dios käkꞌasi na
rumal chi käkojonik.

We kꞌu kätzelej chrij,
man käkikot tä ri wanimaꞌ rukꞌ,

—kächaꞌ. 39 Are kꞌu ri uj man uj jun tä kukꞌ ri nikꞌiaj ri xa ketzelej chkij, 
käsach kꞌu ki wäch, xane ri uj, uj jun kukꞌ ri kekojonik. Je riꞌ käqariq ru 
tobꞌanik ri Dios, kujkꞌasi kꞌu na.

Waral käqil wi jas riꞌ ri kojonik

11  1 Ri kojonik are ri u jikibꞌaxik qa kꞌux chi qas tzij käyaꞌtaj na 
chqe jas ri qeyeꞌm. Xuqujeꞌ, pune man käqil tä u wäch ri qeyeꞌm, 

käqakoj pa qanimaꞌ chi qas kꞌolik. 2 Ri qa mam ojer qas xekojonik. Rumal 
riꞌ ri Dios utz xril wi ri ki kꞌaslemal.

3 Rumal ri kojonik qetam chi ri Dios rukꞌ ru tzij xubꞌan ri uwächulew, 
ri kaj, ri qꞌij, ri ikꞌ, xuqujeꞌ ri chꞌimil. Je riꞌ chi ri man keilitaj taj, are 
xbꞌambꞌex ke konojel ri keqil kämik.

4 Rumal ri kojonik ri qa mam Abel xuya jun sipanik cho ri Dios ri utz 
na chuwäch ri sipanik ri xuya ri Caín. Rumal riꞌ xqꞌalajisax rumal ri Dios 
chi jikom ranimaꞌ ri qa mam Abel, xukꞌamowaj kꞌu ru sipanik. Je riꞌ, pune 
käminaq chik ri qa mam Abel, jeꞌ ta ne chi tajin kätzijon na kämik rumal 
chi xkojonik.

5 Rumal ri kojonik ri qa mam Enoc xkꞌam bꞌi chikaj, man xril tä kꞌu u 
wäch ri kämikal. Man xriqtaj tä chik rumal chi xkꞌam bꞌi rumal ri Dios. 

Ru Loqꞌ Pixabꞌ ri Dios ri Tzꞌibꞌtalik kubꞌij chi aretaq mäjoq käkꞌam bꞌi 
ri qa mam Enoc, ri Dios xkikot rukꞌ ru kꞌaslemal ri areꞌ. 6 We man qas 
kujkojonik, ri qa kꞌaslemal man käqaj tä riꞌ cho ri Dios. Je riꞌ, rumal chi 
jachin ri kraj kok cho ri Dios rajwaxik riꞌ kukojo chi qas kꞌolik, xuqujeꞌ 
chi ri Areꞌ kubꞌan ri utzil chke ri ketzukun che.

7 Rumal ri kojonik ri qa mam Noé xniman che ri Dios aretaq xbꞌix che 
chi kꞌo jas ri käkꞌulmataj na pune kꞌu mäjaꞌ kilitajik. Xqaj kꞌu chubꞌanik ri 
arca che ki toꞌik ri e kꞌo pa rachoch chuwäch ri kꞌäx ri käpe na. Rumal ru 
kojonik xuqꞌat tzij pa ki wiꞌ ri nikꞌiaj winaq chik chi käkꞌäjisax ki wäch. 
Xqꞌalajisax kꞌu rumal ri Dios chi jikom ranimaꞌ rumal chi xkojonik.

8 Rumal ri kojonik ri qa mam Abraham xnimanik aretaq xsikꞌix rumal 
ri Dios, xeꞌ kꞌu pa ri ulew ri xyiꞌ che rumal ri Dios che rechbꞌal. Xeꞌk, xel 
bꞌi pa ru tinimit, man retam tä kꞌut jawijeꞌ chiꞌ kopan wi. 9 Rumal chi qas 
xkojon ri qa mam Abraham, xkꞌoji chilaꞌ pa ri ulew riꞌ ri xchiꞌx che rumal 
ri Dios, jeꞌ ta ne chi are jun estranjer winaq. Xaq pa taq carpa xkꞌoji wi. 
Jeꞌ kꞌu xubꞌan ri qa mam Isaac, ri qa mam Jacob ri xuqujeꞌ xchiꞌx chke 
rumal ri Dios jas ri xubꞌij che ri qa mam Abraham. 10 Je riꞌ, rumal chi ri 
qa mam Abraham xkuꞌbꞌi u kꞌux chi kopan na pa ri jun tinimit ri man 
käsach tä u wäch, ri xuchomaj u bꞌanik ri Dios, ri xuqujeꞌ Areꞌ xyakowik.

11 Rumal ri kojonik ri qa mam Sara, pune ri areꞌ man kꞌo tä ral 
kekꞌojiꞌk, xyiꞌ kꞌu u chuqꞌabꞌ rumal ri Dios rech käkꞌoji ral pune nim 
winaq chik. Je riꞌ xril u wäch jun ral ala, rumal chi xukojo chi ri Dios 
kubꞌano jas ri xubꞌij che. 12 Je riꞌ ri qa mam Abraham, pune xa jubꞌiqꞌ 
man käkämik, e kꞌia kꞌu ri rachalaxik ri xil na ki wäch, ri jeꞌ ki kꞌial jas ri 
chꞌimil ri e kꞌo chikaj, jeꞌ jas ri senyäbꞌ ri kꞌo chuchiꞌ ri mar ri man kꞌo tä 
jun käkowin che kajilaxik.

13 Konojel waꞌ we winaq riꞌ xekämik. Man xkiriq tä kꞌu bꞌik jas ri 
xuchiꞌj ri Dios chke. Rumal kꞌu rech chi qas xekojonik, jeꞌ ta ne chi tajin 
käkil apan waꞌ chi naj, xkikojo chi kꞌolik, xekikot kꞌu chuchomaxik 
ri xchiꞌx chke. Xkiqꞌalajisaj kꞌut chi ri e areꞌ xaq e estranjerabꞌ, xaq e 
okꞌowel cho we uwächulew. 14 Ri winaq ri käkibꞌij chi xaq e okꞌowel cho 
we uwächulew, qas qꞌalaj waꞌ chi xa tajin käkitzukuj na ri qas ki tinimit. 
15 We ta are tajin käkichomaj apan ri ulew ri xebꞌel wi loq, xekowin ta riꞌ 
xetzelej jelaꞌ. 16 Man jeꞌ tä kꞌut, xane ri e areꞌ käkaj jun ki tinimit ri utz 
na, are kꞌu waꞌ ri tinimit ri kꞌo chilaꞌ chikaj. Rumal riꞌ ri Dios man käkꞌix 
taj aretaq käbꞌix che chi are ki Dios ri winaq riꞌ, rumal chi u bꞌanom u 
bꞌanik jun tinimit ri kuya na chke.

17 Rumal ri kojonik ri qa mam Abraham xukꞌam bꞌi ri Isaac ru kꞌojol 
chuyaꞌik che sipanik cho ri Dios aretaq ri Dios xutaꞌ waꞌ che. Pune xaq 
xuwi waꞌ u kꞌojol kꞌolik man xubꞌan tä kiebꞌ u kꞌux chuyaꞌik ri areꞌ che 
sipanik, pune ta ne ri Dios xuchiꞌj che: 18 “Rumal ri a kꞌojol, ri Isaac, kil 
na ki wäch ri awachalaxik,” —xcha riꞌ che. 19 Ri qa mam Abraham qas 

i 11:28 “Pascua”: Chawilaꞌ ri San Mateo 26:2, nota. 

xukojo chi ri Dios käkowinik keukꞌastajisaj ri käminaqibꞌ. Chuwäch ri 
areꞌ kꞌut, jeꞌ ta ne xkäm na ru kꞌojol, te kꞌu riꞌ xkꞌastaj chik chkixol ri 
käminaqibꞌ, xkꞌoji chi na rukꞌ.

20 Rumal ri kojonik ri qa mam Isaac xuchiꞌj che ri a Jacob xuqujeꞌ che 
ri a Esaú chi ketewchix na pa taq ri qꞌij ri junabꞌ ri kepe na. 21 Rumal ri 
kojonik ri qa mam Jacob aretaq xa jubꞌiqꞌ man käkämik, xuchiꞌj chke 
ri u kꞌojol ri a José chkijujunal chi ketewchix na pa taq ri qꞌij ri junabꞌ 
ri kepetik. Xuqꞌijilaj ri Dios xutoqꞌaj kꞌu ribꞌ che ru tzaꞌm ru chꞌimiy. 
22 Rumal ri kojonik ri qa mam José aretaq xa jubꞌiqꞌ man käkämik, xubꞌij 
kanoq chi käpe na ri qꞌij aretaq kebꞌel na bꞌi ri winaq aj Israel pa Egipto. 
Xuqujeꞌ xubꞌij kanoq jas ri käbꞌan na che ru bꞌaqil.

23 Rumal ri kojonik ri a Moisés, aretaq xil u wäch, oxibꞌ ikꞌ xkꞌuꞌ na 
kumal ru nan u tat. Je riꞌ, rumal chi xkilo chi are jun akꞌal jeꞌlik. Man 
xkixej tä kꞌu kibꞌ, xane man xkinimaj tä ri taqanik ri xuya ri nim taqanel 
chi rajwaxik käkikämisaj ri akꞌal. 24 Rumal ri kojonik ri a Moisés aretaq 
nim ala chik, man xraj taj xubꞌan u nan che ru miaꞌl ri nim taqanel pa 
Egipto. 25 Xane ri areꞌ más jeꞌl na xril ru riqik kꞌäx kukꞌ ri winaq ri e rech 
ri Dios chukꞌexwäch ri käkikot na kiebꞌ oxibꞌ qꞌij chubꞌanik ri mak ri jeꞌl 
käkil wi ri nikꞌiaj winaq chik. 26 Are xubꞌan u qꞌinomal che ri kꞌäxkꞌol ri 
xuriqo rumal ru patänixik ri Cristo, chukꞌexwäch ri ki qꞌinomal ri winaq 
aj Egipto. Je riꞌ, rumal chi tajin kuchomaj apan ri tojbꞌal ri käyiꞌ na che 
rumal ri Dios. 27 Rumal ri kojonik ri qa mam Moisés xel bꞌi pa Egipto. 
Man xuxej tä ribꞌ chuwäch ri royowal ri nim taqanel, man xubꞌan tä kꞌu 
kiebꞌ u kꞌux rumal chi jeꞌ ta ne tajin käril apan ri Dios ri man kilitaj taj.

28 Rumal ri kojonik ri qa mam Moisés xuchap loq u bꞌanik ri nimaqꞌij 
Pascua, i aretaq xtaqanik chi kächikox kikꞌ chuchiꞌ taq ri ja. Jeꞌ xkaꞌn 
ri winaq aj Israel waꞌ rech ri ángel re ri kämikal man keukämisaj tä 
ri nabꞌeal taq ki kꞌojol. 29 Rumal ri kojonik xeqꞌax ri winaq aj Israel pa 
ri nimalaj jaꞌ rech ri Kiäq Mar, jeꞌ ta ne chi pa chaqiꞌj ulew xeqꞌax wi. 
Aretaq kꞌut ri winaq aj Egipto jeꞌ xkaj xeqꞌaxik, xejiqꞌ kan ri e areꞌ pa ri 
mar.

30 Rumal ri kojonik xetzaq ri pimaq taq tapya ri e kꞌo chrij ri tinimit 
Jericó, aretaq e bꞌininaq chi wuqubꞌ qꞌij ri winaq aj Israel chrij. 31 Rumal 
ri kojonik ri Rahab ri ixoq ri keuchꞌabꞌej achijabꞌ man xkäm tä junam 
kukꞌ ri winaq ri man xeniman tä che ri Dios, rumal chi utz xubꞌan che ki 
kꞌulaxik ri achijabꞌ aj Israel ri e taqom bꞌi che rilik ri tinimit.

32 ¿Jas chi kꞌu ri kinbꞌij na? Xa kꞌu man kubꞌan tä ri qꞌij chutzijoxik 
riꞌ ri xubꞌan ri qa mam Gedeón, ri qa mam Barac, ri qa mam Sansón, 
ri qa mam Jefté, ri qa mam David, ri qa mam Samuel xuqujeꞌ ri xkaꞌn 
ri qꞌalajisal taq re ru Loqꞌ Pixabꞌ ri Dios. 33 Rumal ri kojonik ri e areꞌ 

xekichꞌak taq tinimit, utz xkaꞌn chuqꞌatik tzij, xyaꞌtaj kꞌu chke ri tobꞌanik 
ri xuchiꞌj ri Dios. Xkitzꞌapij kꞌu u pa ki chiꞌ taq ri koj. 34 Xkichup nimaq 
taq qꞌaqꞌ, xa jubꞌiqꞌ kꞌu man xekämisax tä kumal winaq ri kꞌo espada pa 
ki qꞌabꞌ. Ri man kꞌo tä ki chuqꞌabꞌ xyiꞌ ri ki chuqꞌabꞌ. Te kꞌu riꞌ sibꞌalaj 
xechꞌakan pa ri chꞌoj, xekichꞌak kꞌu ri soldados ri e taqom bꞌik kumal ri ki 
kꞌulel. 35 E kꞌo kꞌu ixoqibꞌ ri xkil chi na ki wäch ri ki käminaqibꞌ rumal chi 
xekꞌastaj chi na chkixol ri käminaqibꞌ.

Nikꞌiaj winaq chik xbꞌan kꞌäx chke, xekämisaxik, man xkikꞌam tä kꞌu 
ri torbꞌal ke. Je riꞌ xkaꞌno rech käkiriq jun kꞌaslemal ri utz na aretaq 
kekꞌastaj na chkixol ri käminaqibꞌ. 36 Nikꞌiaj chik xesax ki kꞌixbꞌal, xechꞌay 
kꞌut. Man xuwi tä waꞌ, xane xuqujeꞌ xeyut rukꞌ tiqom taq chꞌichꞌ, xeoksax 
kꞌu pa cheꞌ. 37 Xekämisax chabꞌaj, xeqꞌat che sierra, xbꞌan kiebꞌ chke, 
xbꞌan kꞌu kꞌia u wäch kꞌäx chke che rilik we qas e kojonelabꞌ, xuqujeꞌ e kꞌo 
ri xekämisax rukꞌ machete. Xexulik, xepaqik. Xa ki tzꞌumal chij xuqujeꞌ 
ki tzꞌumal kꞌisikꞌ xkikoj che katzꞌiaq. E mebꞌaꞌ, xyak ki bꞌis, xetzelax kꞌu ki 
wäch kumal ri winaq. 38 Ri winaq re ri uwächulew man taqal tä chke chi 
kekꞌoji we winaq riꞌ kukꞌ. Xebꞌeꞌ kꞌu je waꞌ, xebꞌeꞌ je riꞌ pa taq ri juyubꞌ ri 
ketzꞌinowik, pa taq ri kꞌacheꞌlaj. Xaq pa taq pek, xaq pa taq ri jul ri e kꞌo 
pa taq ri ulew xekꞌoji wi. 39 Konojel waꞌ we winaq riꞌ, pune xilitajik chi 
utz xkaꞌn pa ri ki kꞌaslemal rumal ri ki kojonik, man xkiriq tä kꞌu bꞌik ri 
xuchiꞌj ri Dios chke. 40 Je riꞌ, rumal chi ri Dios xuchomaj jun tewchibꞌal ri 
nim na chqe uj, rech man xuwi tä ri e areꞌ käqariq ri utzil ri u chomam ri 
Areꞌ, xane ri uj xuqujeꞌ junam kukꞌ.

Waral käqil wi chi rajwaxik kujchoman chrij ri 
Jesús jeꞌ ta ne chi tajin käqil u wäch

12  1 Rumal kꞌu rech chi ri uj sutim qij kumal kꞌialaj winaq ri ki 
qꞌalajisam ri ki kojonik, qaya bꞌaꞌ apan jelaꞌ ri kuya latzꞌ chqe, 

xuqujeꞌ ri mak ri kujuqꞌatej. Qachajij paciencia pa ri qa bꞌinem ri kꞌo na 
chqawäch. 2 Chujchoman chrij ri Jesús ri käyoꞌw chqe chi kujkojonik, 
kubꞌan kꞌut chi qas jeꞌ kel na. Ri Areꞌ xuchꞌij ri kämikal cho ri cruz, man 
nim tä xril wi waꞌ, pune xel u kꞌixbꞌal. Je riꞌ, rumal chi retam chi aretaq 
kokꞌow ri kꞌäx, kuriq na nimalaj kikotemal. Xtꞌuyi kꞌu pa ru wikiäqꞌabꞌ ri 
Dios chilaꞌ chikaj.

3 Chixchoman bꞌaꞌ chrij waꞌ ri kꞌutbꞌal ri xuya kan ri Jesús. Ri Areꞌ 
xuriq nimalaj kꞌäx pa ki qꞌabꞌ ri ajmakibꞌ. Je riꞌ chixchomanoq rech man 
kixkos tä ix, man kixbꞌison taj, kubꞌan ta kꞌu kiebꞌ i kꞌux. 4 Ri ix kꞌut man 
ix opaninaq tä cho ri kämikal pa ri chꞌoj ri tajin kibꞌan chrij ri mak. 5 ¿A 
sachinaq pa i jolom ri pixbꞌenik ri u yoꞌm ri Dios chiwe rumal chi ix 
ralkꞌual ri Areꞌ? Je waꞌ kubꞌij pa ru Loqꞌ Pixabꞌ ri Dios ri Tzꞌibꞌtalik:

Walkꞌual, kꞌäx manaꞌ
aretaq käkꞌäjisax a wäch

rumal ri Qajaw Dios.
Xa kꞌu che a tijoxik waꞌ.

Matbꞌisonik aretaq katuyajo.
 6 Je riꞌ, rumal chi ri Qajaw Dios

kukꞌäjisaj u wäch
jachin ri loqꞌ käril wi,

kuyaj kꞌu na jachin ri kukꞌam
che ralkꞌual,

—kächaꞌ. 7 Chichꞌija bꞌaꞌ ix aretaq ri Dios kukꞌäjisaj i wäch, rumal chi 
are kꞌutbꞌal chi ri Areꞌ u bꞌanom ralkꞌual chiwe. Je riꞌ, rumal chi man kꞌo 
tä jun alkꞌualaxel ri mat käkꞌäjisax u wäch rumal ru tat. 8 Are kꞌu we ri 
Dios man kukꞌäjisaj tä i wäch, jeꞌ jas ri kubꞌan chke konojel ri ralkꞌual, 
xa man qas ix alkꞌualaxel tä riꞌ, xane xa man qꞌalaj tä u wäch riꞌ jachin 
ri i tat. 9 Nabꞌe kanoq, aretaq uj akꞌalabꞌ na, ri qa nan qa tat waral cho 
we uwächulew xkikꞌäjisaj qa wäch. Nim kꞌut xeqil wi. ¿A mat utz na riꞌ 
we ta käqaya qibꞌ pa nimaxik che ri qa Tat ri kꞌo chilaꞌ chikaj rech kꞌo 
ri qa kꞌaslemal? ¡Jeꞌ, je riꞌ! 10 Ri qa nan qa tat waral cho ruwächulew 
xkikꞌäjisaj qa wäch kiebꞌ oxibꞌ junabꞌ jas ri utz xkil wi ri e areꞌ rech utz 
kujel pa we kꞌaslemal riꞌ ri xa käkꞌisik. Are kꞌu ri Dios kukꞌäjisaj qa wäch 
rech qas utz kujelik, che qa tasik chrij ri etzelal, jeꞌ jas ri Areꞌ tastal chrij 
ronojel u wäch etzelal. 11 Qas tzij kꞌut chi aretaq käkꞌäjisax qa wäch man 
kꞌo tä jumul riꞌ ri xa ta kujkikotik, xane xa kꞌäx käqanaꞌ. Pune je riꞌ, we 
kꞌu rumal chi käkꞌäjisax qa wäch käqetamaj u bꞌanik ri jikomal pa ri qa 
kꞌaslemal, käqaꞌn na ronojel u wäch utzil riꞌ, kuxlan kꞌu na ri qanimaꞌ.

Waral käqil wi ri kꞌäx ri kuriq jun we 
käretzelaj u wäch ru toqꞌobꞌ ri Dios

12 Je kꞌu riꞌ, mixbꞌison bꞌaꞌ, mubꞌan kiebꞌ i kꞌux jeꞌ ta ne chi xa kosinaq 
ri i qꞌabꞌ, sikirinaq kꞌu ri iwaqan. 13 Are chitzukuj ri bꞌe ri jikom rech 
chilaꞌ kixbꞌin wi. Je riꞌ rech ri jun ri kubꞌan kiebꞌ u kꞌux, ri xaq käbꞌisonik, 
käkikot na, junam jas ri jun winaq ri u bꞌanom kꞌäx ri raqan kutzir na, 
man kubꞌan tä chi kꞌäx.

14 Chikojo i chuqꞌabꞌ rech kꞌo utzil chixol nimalaj iwonojel. Chitasa 
iwibꞌ chrij ronojel u wäch etzelal, rumal chi we man chꞌajchꞌoj ru 
kꞌaslemal jun cho ri Dios, man käril tä riꞌ u wäch ri Qajaw Jesús. 
15 Chiwila iwibꞌ rech kꞌo ne jun chiwe ri mat kuriq ri nimalaj u toqꞌobꞌ 
ri Dios. Kꞌo ne jun chiwe mubꞌano jeꞌ jas jun itzel tikoꞌn ri kuya latzꞌ, ri 
kubꞌan kꞌäx chke konojel ri nikꞌiaj tikoꞌn chik. 16 Kꞌo bꞌaꞌ jun chiwe jeꞌ 
mubꞌano xa jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
o kubꞌan na ri äwas u bꞌanik, jas ri xubꞌan ri Esaú ri xa rumal jun rikil 
xukꞌayij ri tewchibꞌal ri yaꞌtal che ri nabꞌeal ala. 17 Iwetam kꞌu ix chi te 
riꞌ aretaq ri Esaú xraj xtewchixik, man xkowin tä chi ru tat xutewchij. 

Pune sibꞌalaj xoqꞌ ri Esaú, man xuriq tä chi ri areꞌ jas xubꞌan chukꞌexik ri 
xbꞌantaj rumal.

18 Ri ix man ix opaninaq taj cho ri juyubꞌ Sinaí u bꞌiꞌ ri qas kꞌo wi, ri 
sibꞌalaj känikowik, ri kꞌo wi qꞌequm, qꞌeqmuj, xuqujeꞌ nimalaj qꞌeqal 
jäbꞌ, jawijeꞌ ri xeopan ri winaq aj Israel ojer. 19 Ri ix man i tom tä ru 
chꞌabꞌal ri trompeta, man i tom tä kꞌu ru chꞌabꞌal ri Dios ri xchꞌaw loq 
puwiꞌ ri juyubꞌ kukꞌ ri winaq. Ri xetow ru chꞌabꞌal ri Dios xkitaꞌ toqꞌobꞌ 
chi mechꞌabꞌex chik. 20 Je riꞌ, rumal chi sibꞌalaj xkixej kibꞌ aretaq xkita ri 
taqanik ri kubꞌij: “Jachin ri käpaqi loq, pune ta ne xa jun awaj, we käpaqi 
loq puwiꞌ we juyubꞌ riꞌ, käkämisax na chabꞌaj o käjut na che lanza,” —
kächaꞌ. 21 ¡Sibꞌalaj xibꞌibꞌal ri xilitajik! Je riꞌ chi ri qa mam Moisés xubꞌij: 
“Kinbꞌirbꞌitik rumal chi sibꞌalaj kinxej wibꞌ,” —xchaꞌ.

22 Ri ix kꞌut ix opaninaq cho ri nimalaj juyubꞌ Sión, cho ru tinimit 
ri kꞌaslik Dios, ri Jerusalén ri kꞌo chilaꞌ chikaj, jawijeꞌ e kꞌo wi kꞌia mil 
ángeles. 23 We ángeles riꞌ ki mulim kibꞌ chuqꞌijilaxik ri Dios. Ix opaninaq 
kꞌu ix kukꞌ ri ralkꞌual ri Dios ri tzꞌibꞌtal ri ki bꞌiꞌ chilaꞌ chikaj. Ri ix 
opaninaq cho ri Dios ri Qꞌatal Tzij ri kꞌo pa ki wiꞌ konojel. I mulim kꞌu 
iwibꞌ kukꞌ ri kanimaꞌ ri utzalaj taq winaq ri bꞌanom utz che ri ki kꞌaslemal 
rumal ri Dios. 24 Ri ix kꞌut, ix opaninaq rukꞌ ri Jesús ri kojol tzij ri xubꞌan 
ri kꞌakꞌ trato. Are kuꞌl i kꞌux chrij ru kikꞌel ri xuchikoj ri Areꞌ. Are kikꞌel 
waꞌ ri kuqꞌalajisaj ri utz na chuwäch ri kuqꞌalajisaj ru kikꞌel ri qa mam 
Abel.

25 Chiwila bꞌaꞌ iwibꞌ, miwetzelaj u wäch ri Jun ri tajin kächꞌawik, xane 
chitatabꞌej. Man kꞌo tä jun chke ri winaq aj Israel ri xkowinik xutoꞌ ribꞌ 
aretaq xketzelaj u wäch ri Dios ri xeupixbꞌaj waral cho we uwächulew 
rumal ri qa mam Moisés. We je riꞌ, ¿a kujkowin ne lo uj käqatoꞌ qibꞌ we 
käqetzelaj u wäch ri Jun ri kujupixbꞌaj loq chilaꞌ chikaj? ¡Man kujkowin 
taj! 26 Ru chꞌabꞌal ri Dios ri xtataj pa ri ojer taq qꞌij xuyakyaꞌ ruwächulew. 
Kämik kꞌut kubꞌij ri Dios: “Jumul chik man xuwi tä chi ruwächulew 
kinyakyaꞌ, xane xuqujeꞌ ri kaj,” —kächaꞌ. 27 Aretaq kubꞌij “jumul chik”, 
kel kubꞌij waꞌ chi ri Dios kusach na ki wäch ri jastaq ri e u bꞌanom ri 
kuyaꞌ keslabꞌik, käkanaj kꞌu na kanoq ri man kuyaꞌ taj käslabꞌisaxik. 28 Ru 
taqanik ri Dios ri käpe na pa qa wiꞌ, man kꞌo tä jun käkowinik kelsanik. 
Rumal riꞌ, qaya bꞌaꞌ maltioxinik che ri Dios, qaqꞌijilaj kꞌut. Qaxej bꞌaꞌ qibꞌ 
chuwäch, nim kꞌu qila wi. Are kꞌu waꞌ ri käqaj chuwäch ri Areꞌ. 29 Je riꞌ, 
rumal chi ri qa Dios are jeꞌ jas jun qꞌaqꞌ ri kusach u wäch ronojel.

Waral käqil wi ri rajwaxik käqaꞌn uj, ri uj 
kojonelabꞌ, rech käkikot ranimaꞌ ri Dios

13  1 Qachalal, chitaqej u bꞌanik ri tajin kibꞌano, kiwaj iwibꞌ ri jun 
rukꞌ ri jun chik rumal chi iwachalal iwibꞌ. 2 Mäsach bꞌaꞌ pa i 

jolom ru bꞌanik utzil chke ri winaq ri keopan cho iwachoch. E kꞌo kꞌu 

jujun ri rumal ri u bꞌanik ri utzil riꞌ, xekikꞌulaj ángeles cho ri kachoch, 
man xkichꞌobꞌ tä kꞌut.

3 Chenaꞌtaj chiwe ri e kꞌo pa taq cheꞌ, jeꞌ ta ne chi ri ix xuqujeꞌ ix kꞌo pa 
cheꞌ junam kukꞌ. Chichomaj ki wäch ri tajin käbꞌan kꞌäx chke, jeꞌ ta ne chi 
ix riꞌ ri tajin kiriq kꞌäx junam jas ri e areꞌ.

4 Nim chiwila wi ri kꞌulanem nimalaj iwonojel. Ri ixoq meꞌ chi rukꞌ jun 
achi chik, ri achi kꞌut meꞌ chi rukꞌ jun ixoq chik. Ri Dios kꞌut kuqꞌat na 
tzij pa ki wiꞌ jachin taq ri jeꞌ käkaꞌno jas ri käkaꞌn ri tzꞌiꞌ ri xaq käkiriq 
kibꞌ, man kꞌo tä ki pixabꞌ, xuqujeꞌ kuqꞌat na tzij pa ki wiꞌ ri käkaꞌn ri 
nimalaj mak ri äwas u bꞌanik rukꞌ ri rixoqil o ri rachajil jun winaq chik.

5 Mirayij u wäch ri puaq, xane chixkikot rukꞌ jampaꞌ ri kꞌo iwukꞌ rumal 
chi ri Dios u bꞌim: “Man katinya tä kanoq. Man katinwonobꞌa tä kꞌu 
kanoq,” —xchaꞌ. 6 Je riꞌ man rajwaxik taj käqaxej qibꞌ, kuyaꞌ kꞌut käqabꞌij:

Ri Qajaw Dios areꞌ kintoꞌwik,
man kinxej tä kꞌu wibꞌ

chuwäch ri käkowin jun winaq
kubꞌano chubꞌanik kꞌäx chwe,

—kujcha na.
7 Chenaꞌtaj chiwe ri kꞌamal taq i bꞌe ojer, ri xkitzijoj ru Loqꞌ Pixabꞌ ri 

Dios chiwe. Chixchoman chrij ronojel ri utzil ri ki bꞌanom petinaq loq pa 
ri ki kꞌaslemal. Jas ri xkaꞌn ri e areꞌ xekojonik, jeꞌ kꞌu chibꞌana ix.

8 Ri Jesucristo xaq jeꞌ u wäch. Are kꞌo ojer, are kꞌo kämik, are käkꞌoji na 
pa taq ri qꞌij ri junabꞌ ri kepe na. 9 Xaq mixsubꞌtaj kumal winaq ri käkikꞌut 
juleꞌ taq tijonik chik ri jalan chi wi. Are utz na we käqajikibꞌa ri qanimaꞌ 
chrij ri nimalaj u toqꞌobꞌ ri Dios, man chrij taq tä ri taqanik ri xuwi 
käkibꞌij jas u wäch ri kätijik. We jalajoj taq taqanik riꞌ man kꞌo tä kätobꞌ 
wi chke ri tajin käkinimaj waꞌ.

10 Ri uj kꞌo jun qa sipanik ri jalan chi wi ri yoꞌm cho ri Dios ri man 
yaꞌtal taj käkitij ke ri sacerdotes ri kepatänin pa ri rachoch Dios. 11 Ri 
ki nimal sacerdotes aj Israel kukꞌam bꞌi ri ki kikꞌel ri awaj pa ri Kꞌolibꞌal 
ri Sibꞌalaj Loqꞌ na, kuya kꞌu waꞌ che sipanik cho ri Dios che resaxik ri 
mak. Are kꞌu ri ki cuerpo ri awaj riꞌ keporox chrij ri tinimit. 12 Je kꞌu riꞌ 
xubꞌan ri Jesús. Ri Areꞌ xkämisax chrij ri tinimit chubꞌanik chꞌajchꞌoj 
che ri kanimaꞌ ri winaq cho ri Dios rukꞌ ru kikꞌel ri Areꞌ. 13 Chujel bꞌaꞌ 
apan rukꞌ ri Jesús chrij ri tinimit rech käqariq qe uj ri kꞌixbꞌal ri xuriq ri 
Areꞌ. 14 Waral kꞌut cho we uwächulew man kꞌo tä jun qa tinimit ri man 
käsach tä u wäch, xane are qeyeꞌm ri qa tinimit ri käkꞌoji na. 15 Rumal 
riꞌ rajwaxik bꞌaꞌ qaya u qꞌij ri Dios amaqꞌel rumal ri Jesucristo. Ri yaꞌbꞌal 
u qꞌij ri Dios ri käqayaꞌ, are waꞌ sipanik ri rajwaxik käqaya cho ri Areꞌ. 
¡Qaya bꞌaꞌ u qꞌij rukꞌ ri tzij ri käpe pa qanimaꞌ! 16 Xuqujeꞌ mäsach pa i 
jolom ru bꞌanik ronojel u wäch utzil, xuqujeꞌ ri ki toꞌik nikꞌiaj chik rukꞌ 
jampaꞌ ri kꞌo iwukꞌ. Are kꞌu taq waꞌ ri sipanik ri käqaj cho ri Dios.

17 Chixniman chke ri kꞌamal taq i bꞌe, chiya iwibꞌ pa taqik chke. Je riꞌ, 
rumal chi ri e areꞌ kebꞌok il che ri iwanimaꞌ, ketam kꞌut chi käkijach na 
kuenta cho ri Dios. Chibꞌana waꞌ rech ri e areꞌ kechakun rukꞌ kikotemal, 
man kꞌo tä kꞌäx käkinaꞌ pa kanimaꞌ chiwij. We man je riꞌ, ri ix xuqujeꞌ 
man kꞌo tä kichꞌak na.

18 Chibꞌana orar pa qa wiꞌ. Ri uj kꞌut qas qetam chi man kꞌo tä kꞌäx 
käqanaꞌ pa qanimaꞌ. Je riꞌ, rumal chi käqaj käqaꞌn ri utz pa ronojel ri 
käqaꞌno. 19 Sibꞌalaj kintaꞌ toqꞌobꞌ chiwe chi kibꞌan orar pa nu wiꞌ, rech ri 
Dios kuya chwe chi kinopan chi na iwukꞌ jumul chik chanim.

Ri xtzꞌibꞌan we wuj riꞌ kuya rutzil ki wäch ri 
kojonelabꞌ, kutaꞌ ru tewchibꞌal ri Dios pa ki wiꞌ

20 Ri Dios ri kubꞌano chi kuxlan ri qanimaꞌ xukꞌastajisaj ri Qajaw 
Jesucristo chkixol ri käminaqibꞌ. Ri Jesucristo are ri nimalaj Ajyuqꞌ ri 
keuchajij ru chij. Xujikibꞌa kꞌu ri trato ri man kꞌo tä u kꞌisik rukꞌ ru kikꞌel. 
21 Are ta ri Dios kuya chiwe ronojel ri rajwaxik chubꞌanik ri utz pa ri i 
kꞌaslemal rech kixkowinik kibꞌan ru rayibꞌal. Chubꞌan ta kꞌu na pa ri qa 
kꞌaslemal rumal ri Jesucristo jachike ri kubꞌano chi käkikot ri ranimaꞌ ri 
Areꞌ. ¡Chnimarisax ta bꞌaꞌ u qꞌij ri Cristo kämik, xuqujeꞌ pa taq ri qꞌij ri 
junabꞌ ri kepetik! Amén.

22 Qachalal, kinbꞌochiꞌn chiwe chi kichajij paciencia chutatabꞌexik we 
pixbꞌenik riꞌ, xaq kꞌu kiebꞌ oxibꞌ tzij nu tzꞌibꞌam bꞌi chiwe pa we carta. 
23 Kwaj chi kiwetamaj chi ri qachalal Timoteo ya xel loq pa cheꞌ. We käpe 
chanim, keꞌ na wukꞌ aretaq kineꞌ che iwilik.

24 Chiya rutzil ki wäch konojel ri kꞌamal taq i bꞌe, xuqujeꞌ konojel ri 
qachalal kojonelabꞌ. Ri qachalal aj Italia käkiya bꞌi rutzil i wäch.

25 Are ta bꞌaꞌ ri Dios kätoqꞌobꞌisan i wäch nimalaj iwonojel. Amén. 

HEBREOS 13

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.




